
ԳԼՈՒԽ 1
 ԸՆԴՀԱՆՈՒՐ ԴՐՈՒՅԹՆԵՐ
Հոդված 1. Օրենքի կարգավորման առարկան և նպատակը

1. Սույն օրենքը սահմանում է Հայաստանի Հանրապետությունում անձի ֆունկցիոնալության գնահատման կազմակերպական և իրավական հիմքերը, նպատակները, անձի ֆունկցիոնալության գնահատման ոլորտում Հայաստանի Հանրապետության կառավարության, պետական կառավարման համակարգի մարմնի լիազորությունները, ինչպես նաև կարգավորում է ֆունկցիոնալության գնահատմանն առնչվող այլ հարաբերություններ:
2. Սույն օրենքի նպատակը անձի ֆունկցիոնալության գնահատման համակարգի ներդրումն է, հաշմանդամություն ունեցող անձանց գնահատված կարիքին համարժեք ծառայություններ մատուցելու իրավական հիմքերի ստեղծումը՝ հիմնված մարդու հիմնարար իրավունքների վրա: 
Հոդված 2. Անձի ֆունկցիոնալության գնահատման ոլորտը կարգավորող օրենսդրությունը և գործողության ոլորտը
1. Հայաստանի Հանրապետությունում անձի ֆունկցիոնալության գնահատման հետ կապված հարաբերությունները կարգավորվում են Հայաստանի Հանրապետության Սահմանադրությամբ, Հայաստանի Հանրապետության միջազգային պայմանագրերով, սույն օրենքով, «Վարչարարության հիմունքների և վարչական վարույթի մասին» օրենքով և այլ իրավական ակտերով: 
2. Սույն օրենքի գործողությունը տարածվում է Հայաuտանի Հանրապետության քաղաքացիների, օտարերկրացիների,    քաղաքացիություն չունեցող և փախuտականի կարգավիճակ ունեցող անձանց վրա: Օտարերկրացիների,  քաղաքացիություն չունեցող և փախuտականի կարգավիճակ ունեցող անձանց վրա սույն օրենքի գործողությունը տարածվում է Հայաստանի  Հանրապետությունում բնակվելու իրավունք ունենալու և բնակվելու ժամանակահատվածում:
3. Սույն օրենքով սահմանված՝ հաշմանդամություն ունեցող անձանց վերաբերող դրույթները հավասարապես տարածվում են հաշմանդամություն ունեցող երեխաների վրա, եթե այլ բան սահմանված չէ օրենքով կամ չի բխում դրանց կարգավորման առանձնահատկություններից: 
Հոդված 3. Օրենքում օգտագործվող հիմնական հասկացությունները
 
1. Սույն օրենքում օգտագործվում են հետևյալ հիմնական հասկացությունները.
1) հաշմանդամություն ունեցող անձ՝ ըստ «Հաշմանդամություն ունեցող անձանց իրավունքների մասին» օրենքի.
2) միջավայրային արգելքներ՝ ըստ «Հաշմանդամություն ունեցող անձանց իրավունքների մասին» օրենքի.
3) անձի ֆունկցիոնալության գնահատում՝ Հայաստանի Հանրապետության օրենքով և այլ իրավական ակտերով սահմանված կարգով իրականացվող գործընթաց, որն իրականացվում է անձի առողջական խնդիրների, գործունեության ու մասնակցության և միջավայրային արգելքների գնահատման հիման վրա անձին որպես հաշմանդամություն ունեցող անձ ճանաչելու կամ մերժելու, անձի ֆունկցիոնալության սահմանափակման աստիճանը որոշելու և անհատական կարիքներին համարժեք սոցիալական ծառայությունները որոշարկելու նպատակներով.
4) ֆունկցիոնալության գնահատման համակարգ՝ անձի ֆունկցիոնալության գնահատմանը, ծառայությունների անհատական ծրագրով նախատեսված միջոցառումների իրականացմանն ուղղված պետական կառավարման և տեղական ինքնակառավարման մարմինների, կազմակերպությունների, ֆիզիկական անձանց կողմից իրականացվող գործառույթների (լիազորությունների) ամբողջություն:
5) անձի ֆունկցիոնալության սահմանափակում` օրգանիզմի ֆունկցիաների և մարմնի կառուցվածքի, գործունեության և մասնակցության, միջավայրային գործոնների ազդեցության համատեքստում անձի հասարակական կյանքին մասնակցելու կարողության սահմանափակումը.
ա. 	մարմնի կառուցվածք (Առողջապահության համաշխարհային կազմակերպության (այսուհետ՝ ԱՀԿ) ֆունկցիաների միջազգային դասակարգման (այսուհետ՝ ՖՄԴ) «s» ծածկագրեր)՝ մարմնի անատոմիական մասեր, ինչպիսիք են օրգանները, վերջույթները և դրանց բաղադրիչները.
բ. 	oրգանիզմի ֆունկցիաներ (ԱՀԿ ՖՄԴ «b» ծածկագրեր)՝ օրգան համակարգերի ֆիզիոլոգիական ֆունկցիաներ (ներառյալ հոգեկան (մտավոր) ֆունկցիաները).
[bookmark: _GoBack]գ. 	գործունեություն և մասնակցություն (ԱՀԿ ՖՄԴ «d» ծածկագրեր)` սովորելու և գիտելիքները կիրառելու, ընդհանուր առաջադրանքները կատարելու, հաղորդակցվելու, տեղաշարժվելու, ինքնասպասարկման, կենցաղը կազմակերպելու, միջանձնային հարաբերություններ ստեղծելու, կրթություն ստանալու, աշխատելու (երեխաների համար` խաղալու) և այլ ունակությունների (կարողությունների) և հնարավորությունների համակցություն.
դ. 	միջավայրային գործոններ (ԱՀԿ ՖՄԴ «e» ծածկագրեր)՝ ըստ «Հաշմանդամություն ունեցող անձանց իրավունքների մասին» Հայաստանի Հանրապետության օրենքի:
6) ծառայությունների անհատական ծրագիր (ԾԱԾ)` անձի ֆունկցիոնալության գնահատման արդյունքում մշակված փաստաթուղթ, որը ներառում է գնահատվող անձի սոցիալական ներառմանն ուղղված միջոցառումներն ու ծրագրերը:
Հոդված 4. Անձի ֆունկցիոնալության գնահատման համակարգի հիմնական սկզբունքները
1. Անձի ֆունկցիոնալության գնահատման համակարգի հիմնական սկզբունքներն են.
1) հաշմանդամություն ունեցող անձի հիմնարար իրավունքների ու ազատությունների պաշտպանությունը, մարդու արժանապատվության նկատմամբ հարգանքը.
2) հաշմանդամություն ունեցող անձանց մասնակցությունը և իրազեկ համաձայնությունը.
3) մատչելիությունը.
4) անձնական տվյալների գաղտնիությունը. 
5) հաշմանդամություն ունեցող անձի կարիքների բազմակողմանի գնահատելը.
6) անձի ֆունկցիոնալության գնահատման գործընթացում ծառայությունների մատուցելը որպես գերակա նպատակ ունենալը: 





ԳԼՈՒԽ 2
ՖՈՒՆԿՑԻՈՆԱԼՈՒԹՅԱՆ ԳՆԱՀԱՏՄԱՆ ԳՈՐԾԸՆԹԱՑՈՒՄ ՊԵՏԱԿԱՆ ԿԱՐԳԱՎՈՐՈՒՄԸ
Հոդված 5. Հայաստանի Հանրապետության կառավարության լիազորությունները անձի ֆունկցիոնալության գնահատման ոլորտում

1. Անձի ֆունկցիոնալության գնահատման ոլորտում Հայաստանի Հանրապետության կառավարությունը՝
1) ապահովում է ֆունկցիոնալության գնահատման ոլորտում միասնական պետական քաղաքականության իրականացումը.
2) հաստատում է հաշմանդամության գնահատման համակարգի բարեփոխումների և անձի ֆունկցիոնալության գնահատման համակարգի ներդրման ծրագիրը.
3) հաստատում է անձի ֆունկցիոնալության գնահատման կարգը, չափորոշիչները և գործիքները,
4) հաստատում է ծառայությունների անհատական ծրագրերը կազմելու և իրականացնելու կարգը. 
5) հաստատում է աշխատանքային պարտականությունների կատարման հետ կապված վնասվածքների, մասնագիտական հիվանդության կամ առողջությանը հասցված այլ վնասի դեպքում մասնագիտական աշխատունակության կորստի աստիճանը սահմանելու կարգը և չափանիշները.
6) հաստատում է անձի ֆունկցիոնալության գնահատման համակարգի բարեփոխումների իրականացմանն ուղղված ռազմավարությունները, հայեցակարգերը, ծրագրերը.
7) իրականացնում է Հայաստանի Հանրապետության Սահմանադրությամբ և օրենքներով սահմանված այլ լիազորություններ։

Հոդված 6. Պետական կառավարման մարմնի լիազորությունները անձի ֆունկցիոնալության գնահատման ոլորտում 

1. Անձի ֆունկցիոնալության գնահատման ոլորտում Հայաստանի Հանրապետության կառավարության լիազորած պետական կառավարման մարմինը օրենսդրությամբ սահմանված կարգով՝ 
1) ապահովում է անձի ֆունկցիոնալության գնահատման գործընթացի իրականացումը. 
2) հաստատում է ծառայությունների անհատական ծրագրի ձևը. 
3) հաստատում է անձի ֆունկցիոնալության գնահատման մեթոդական ուղեցույցերը.
4) հաստատում է անձի ֆունկցիոնալությունը գնահատող հանձնաժողովների գործունեության մոնիթորինգի իրականացման կարգը.
5) սահմանում է անձի ֆունկցիոնալությունը գնահատող մասնագետների մասնագիտական գիտելիքների և հմտությունների պահանջները. 
6) կազմակերպում է անձի ֆունկցիոնալությունը գնահատող մասնագետների վերապատրաստումը.
7) հաստատում է անձի ֆունկցիոնալությունը գնահատող մասնագետներին վերապատրաստման արդյունքում տրվող հավաստագրերի օրինակելի ձևերը.
8) կազմակերպում է սույն օրենքի 12-րդ հոդվածում նշված տեղեկատվական շտեմարանից օգտվողների վերապատրաստումը.
9) օրենսդրությամբ սահմանված կարգով՝ տեղեկատվական շտեմարանում առկա տվյալների վերլուծության հիման վրա, իր պաշտոնական կայքում պարբերաբար հրապարակում է ապանձնավորված վիճակագրական տեղեկություններ. 
10) իրականացնում է Հայաստանի Հանրապետության Սահմանադրությամբ և օրենքներով սահմանված այլ լիազորություններ:
Հոդված 7. Անձի ֆունկցիոնալության գնահատումը

1. Անձի ֆունկցիոնալության գնահատման արդյունքում անձը ճանաչվում է հաշմանդամություն ունեցող անձ (երեխա) կամ չի ճանաչվում, որոշվում է նրա ֆունկցիոնալության սահմանափակման աստիճանը՝ թեթև, միջին, ծանր, խորը, մշակվում է ծառայությունների անհատական ծրագիրը:
2. Անձի ֆունկցիոնալության սահմանափակման աստիճանը որոշվում է ֆունկցիոնալության գնահատման չափորոշիչներին համապատասխան: 
3. Անձի ֆունկցիոնալության գնահատումն իրականացվում է այդ նպատակով ստեղծված էլեկտրոնային համակարգի միջոցով: 
4. Անձի ֆունկցիոնալության գնահատումն իրականացվում է՝
1) անձի կամ նրա օրինական ներկայացուցչի դիմումի հիման վրա՝ հետևյալ դեպքերում.
ա. հաշմանդամություն ունեցող անձ (երեխա) ճանաչելու. 
բ.անձի ֆունկցիոնալության սահմանփակման աստիճանը որոշելու.
գ. հաշմանդամության ժամկետը լրանալու.
դ. անձի առողջական վիճակի փոփոխության. 
ե. անձի ֆունկցիոնալությունը գնահատող հանձնաժողովների կողմից կայացրած որոշումը (վարչական ակտը) բողոքարկելու. 
զ. ծառայությունների անհատական ծրագիր կազմելու կամ դրանում փոփոխություն (լրացում) կատարելու. 
է. անձի մասնագիտական աշխատունակության կորստի աստիճանը որոշելու. 
ը. հաշմանդամության պատճառական կապը որոշելու.
թ. ժամանակավոր անաշխատունակության ժամկետը երկարաձգելու.
ժ. մահվան պատճառական կապը որոշելու:
2) 	լիազորած մարմնի և անձի ֆունկցիոնալության գնահատման ոլորտում իրավասու պետական մարմնի նախաձեռնության հիման վրա (վարչական ակտի իրավաչափությունը գնահատելու համար). 
3) 	դատարանի որոշման կամ վճռի հիման վրա։
5. 	Անձի ֆունկցիոնալության գնահատման արդյունքում գնահատող հանձնաժողովն ընդունում է որոշում՝ վարչական ակտ:
6. Վերականգնման հեռանկարի բացակայության կանխատեսումով ֆունկցիոնալության սահմանափակումների դեպքում հաշմանդամությունը սահմանվում է անժամկետ: 
Հոդված 8. Անձի ֆունկցիոնալությունը գնահատող մասնագետների ռեեստրը և գնահատող հանձնաժողովը
1. Անձի ֆունկցիոնալությունը գնահատելու համար ձևավորվում է անձի ֆունկցիոնալությունը գնահատող մասնագետների ռեեստր (այսուհետ՝ մասնագետների ռեեստր): Մասնագետների ռեեստրը անձի ֆունկցիոնալությունը գնահատող մասնագետների տվյալների էլեկտրոնային բանկ է, որի հիմնական նպատակն է ապահովել անձի ֆունկցիոնալությունը գնահատող մասնագետների պատահական ընտրությունը: 
2. Մասնագետների ռեեստրից ավտոմատացված համակարգը պատահական ընտրության սկզբունքով էլեկտրոնային վիճակահանության արդյունքով ձևավորում են գնահատող հանձնաժողովներ, որոնք Հայաստանի Հանրապետության ողջ տարածքում իրականացնում են վարչարարություն: Գնահատող հանձնաժողովների կազմում ընդգրկվում են՝ 
1) օրգանիզմի ֆունկցիաները և մարմնի կառուցվածքը գնահատող մասնագետներ.
2) անձի գործունեությունը և մասնակցությունը գնահատող մասնագետներ։ 
3. Գնահատող հանձնաժողովները՝
1) գնահատում են անձի ֆունկցիոնալությունը.
2) կազմում են ծառայությունների անհատական ծրագիրը.
3) անձին ճանաչում են հաշմանդամություն ունեցող կամ չեն ճանաչում. 
4) որոշում են անձի ֆունկցիոնալության սահմանափակման աստիճանը.
5) ֆունկցիոնալության գնահատման համար դիմած անձանց անհրաժեշտության դեպքում ուղեգրում են լրացուցիչ հետազոտությունների և (կամ) անձի ֆունկցիոնալության գնահատման ոլորտում որոշումների կայացման համար անհրաժեշտ տեղեկություններ, այդ թվում՝ անձնական տվյալներ ստանալու նպատակով հարցումներ են կատարում տարբեր մարմիններ և կազմակերպություններ: Վերջիններս տեղեկությունը տրամադրում են հարցման օրվանից հետո 5 աշխատանքային օրվա ընթացքում.
6)  որոշում են հաշմանդամության պատճառական կապը.
7) որոշում են մահվան պատճառական կապը.
8)   որոշում են անձի մասնագիտական աշխատունակության կորստի աստիճանը՝ կապված աշխատանքային պարտականությունների կատարման կամ մասնագիտական հիվանդության հետ. 
9) որոշում են կայացնում ժամանակավոր անաշխատունակության ժամկետը երկարաձգելու վերաբերյալ, 
10) մասնակցում են ֆունկցիոնալության գնահատում անցած անձանց տեղեկատվական շտեմարանի ստեղծմանը.
11)  իրականացնում են Հայաստանի Հանրապետության օրենքով սահմանված այլ լիազորություններ։	
4. Անձի ֆունկցիոնլության գնահատման ոլորտում իրավասու պետական մարմինների գործունեության ֆինանսավորումն իրականացվում է պետական բյուջեի միջոցների և օրենքով չարգելված այլ միջոցների հաշվին։
Հոդված 9. Հաշմանդամության պատճառական կապերը
1. Անձի ֆունկցիոնալության գնահատման արդյունքում հաշմանդամություն ունեցող անձ ճանաչվելու դեպքում սահմանվում է նաև պատճառական կապը: Հաշմանդամության պատճառական կապը սահմանվում է հաշմանդամություն առաջացնող ախտաբանական վիճակի և այդ ախտաբանական վիճակի առաջացման պատճառի (անմիջական կապ կամ հետևանք) վերաբերյալ փաստաթղթերում եղած տվյալների հիման վրա:
2. Հաշմանդամության պատճառ կարող են լինել՝
1) մանկուց (մինչև 18 տարին լրանալը) ձեռք բերած հիվանդությունը.
2) ընդհանուր հիվանդությունը.
3) աշխատանքային վնասվածքը.
4) մասնագիտական հիվանդությունը.
5) բնական, տեխնածին և այլ աղետները, ինչպես նաև դրանց վերացման աշխատանքների ժամանակ ձեռք բերած հիվանդությունը կամ ստացած վնասվածքը.
6) զինվորական ծառայության ընթացքում ձեռք բերած հիվանդությունը կամ ստացած վնասվածքը.
7) զինվորական պարտականությունները կատարելու հետևանքով ձեռք բերած հիվանդությունը կամ ստացած վնասվածքը.
8) Հայաստանի Հանրապետության պաշտպանության մարտական գործողությունների ժամանակ ձեռք բերած հիվանդությունը կամ ստացած վնասվածքը.
9) Հայրենական մեծ պատերազմի և այլ պետություններում մարտական գործողությունների (խաղաղապահ առաքելությունների, զորավարժությունների) ժամանակ ձեռք բերած հիվանդությունը կամ ստացած վնասվածքը.
10) պահեստազորի վարժական հավաքներին մասնակցելու ժամանակ ձեռք բերած հիվանդությունը կամ ստացած վնասվածքը.
11) հակառակորդի հետ շփման գծում մարտական հերթապահության կամ հատուկ առաջադրանք կատարելու ժամանակ ձեռք բերած հիվանդությունը կամ ստացած վնասվածքը.
12) Չեռնոբիլի ատոմային էլեկտրակայանի վթարի հետևանքների վերացման աշխատանքների ժամանակ զինվորական ծառայողական պարտականությունները կատարելիս ձեռք բերած հիվանդությունը կամ ստացած վնասվածքը. 
13) օրենսդրությամբ նախատեսված այլ դեպքերը։
Հոդված 10. Ծառայությունների անհատական ծրագիրը 
1. Ծառայությունների անհատական ծրագիրը կազմվում է գնահատող հանձնաժողովի կողմից՝ սույն օրենքով և այլ իրավական ակտերով սահմանված պահանջներին համապատասխան: 
2. Ծառայությունների անհատական ծրագիրը պետք է հիմնված լինի հասարակական կյանքի բոլոր ոլորտներում հաշմանդամություն ունեցող անձանց լիարժեք և արդյունավետ մասնակցությունը խթանելու նպատակի վրա: Այն կազմվում է անձի ֆունկցիոնալության գնահատման հիման վրա և կապված է առողջապահության, կրթության, զբաղվածության, սոցիալական ապահովության միջոցների, բուժական և վերականգնողական ծառայությունների, ներառյալ աջակցող միջոցները, ինչպես նաև իրավական ակտերով նախատեսված այլ միջոցառումների հետ: Ծառայությունների անհատական ծրագիրը պետք է հաշվի առնի հաշմանդամություն ունեցող կանանց և աղջիկների՝ սեռով, ինչպես նաև հաշմանդամություն ունեցող երեխաների՝ տարիքային առանձնահատկություններով պայմանավորված հատուկ կարիքները: 
3. Ծառայությունների անհատական ծրագիրն ունի երաշխավորական բնույթ՝ անձը կամ նրա օրինական ներկայացուցիչն իրավունք ունի հրաժարվելու ինչպես ծառայությունների անհատական ծրագրի իրականացումից՝ ամբողջությամբ, այնպես էլ դրանում ընդգրկված որևէ միջոցառման իրականացումից: 
4. Ծառայությունների անհատական ծրագրում ընդգրկված միջոցառումների իրականացումը կազմակերպվում և դրանք իրականացվում են Հայաստանի Հանրապետության օրենսդրությամբ նախատեսված համապատասխան մարմինների (անձանց, կազմակերպությունների, հիմնարկների) կողմից՝ սույն օրենքով, այլ օրենքներով և իրավական ակտերով սահմանված դեպքերում, կարգով և ժամկետներում: 
5. Ծառայությունների անհատական ծրագրում ներառված՝ Հայաստանի Հանրապետության պետական բյուջեից ֆինանսավորվող միջոցառումների արդյունքները (արդյունավետությունը) գնահատում է լիազորած մարմինը: 
6. Ծառայությունների անհատական ծրագրով նախատեսված միջոցառումների ֆինանսավորումն իրականացվում է Հայաստանի Հանրապետության պետական բյուջեի և օրենքով չարգելված այլ աղբյուրների միջոցների հաշվին: 
Հոդված 11. Անձի ֆունկցիոնալության գնահատման ոլորտում ընդունվող որոշումների և ծառայությունների անհատական ծրագրերի բողոքարկումը և վերահսկողությունը
7. Անձի ֆունկցիոնալության գնահատման ոլորտում ընդունվող որոշումների բողոքարկման հիմքերը, ժամկետները և կարգը կարգավորվում են «Վարչարարության հիմունքների և վարչական վարույթի մասին» օրենքով:
7. Անձի ֆունկցիոնալության գնահատման կարգի նկատմամբ վերահսկողությունն իրականացնում է առողջապահության ոլորտում վերահսկողություն իրականացնող տեսչական մարմինը:

Հոդված 12. Անձի ֆունկցիոնալության գնահատման ոլորտի տեղեկատվական շտեմարանը 
1. Անձի ֆունկցիոնալության գնահատման, ծառայությունների անհատական ծրագրով նախատեսված միջոցառումների իրականացման նկատմամբ վերահսկողություն, վիճակագրական և հետազոտական աշխատանքներ իրականացնելու նպատակով լիազորած մարմինը ձևավորում և վարում է անձի ֆունկցիոնալության գնահատման ոլորտի տեղեկատվական շտեմարան (այսուհետ՝ տեղեկատվական շտեմարան): 
2. Տեղեկատվական շտեմարանը ֆունկցիոնալության գնահատում անցած անձանց անձնական տվյալների, գնահատման արդյունքների և երաշխավորված ծառայությունների, անձի ֆունկցիոնալության գնահատման համակարգի ապահովմանն ու բարելավմանն ուղղված գործունեությանը վերաբերող ոչ անձնական տվյալների ամբողջությունն է: 
3. Տեղեկատվական շտեմարանի անձնական տվյալները մշակում է լիազորած մարմինը, իսկ սպասարկումը և դրանում առկա տեխնիկական սպասարկման ու շահագործման ապահովումն իրականացնում է Հայաստանի Հանրապետության կառավարության լիազորած կազմակերպությունը: 
4. Սույն օրենքում «անձնական տվյալների մշակում» հասկացությունը կիրառվում է «Անձնական տվյալների պաշտպանության մասին» Հայաստանի Հանրապետության օրենքում կիրառվող իմաստով:
5. Ֆունկցիոնալության գնահատում անցած անձանց անձնական տվյալները, ներառյալ մարմնի կառուցվածքին, օրգանիզմի ֆունկցիաներին, անձի գործունեությանը և մասնակցությանը, միջավայրային գործոններին վերաբերող «Անձնական տվյալների պաշտպանության մասին» Հայաստանի Հանրապետության օրենքով սահմանված հատուկ կատեգորիայի տվյալները սույն օրենքով նախատեսված դեպքերում մշակվում են առանց ֆունկցիոնալության գնահատում անցնող անձի համաձայնության:
6. Տեղեկատվական շտեմարանը մշակվում է հետևյալ նպատակների իրականացման համար.
ա. անձի ֆունկցիոնալության գնահատման գործընթացը (դիմում, փաստաթղթերի հավաքագրում և ուսումնասիրություն, գնահատման արդյունքների գնահատում, ծառայությունների երաշխավորում, մատուցում, և այլն) առցանց եղանակով կազմակերպման. 
բ. անձի ֆունկցիոնալության վերաբերյալ միասնական ձևաչափով անհրաժեշտ տեղեկատվության հավաքագրման.
գ. տարբեր գերատեսչությունների միջև անձի ֆունկցիոնալության գնահատմանն առնչվող տվյալների ինքնաշխատ փոխանակման. 
դ. ֆունկցիոնալության գնահատում անցած անձանց երաշխավորված և մատուցած ծառայությունների վերաբերյալ տեղեկատվության հավաքագրման.
ե. անձի ֆունկցիոնալության գնահատման համակարգի գործունեության պլանավորման, համակարգման, գնահատման.
զ. մատուցված ծառայությունների որակի և արդյունավետության գնահատման նպատակով:
7. Տեղեկատվական շտեմարանում կարող են ներառվել հետևյալ անձնական, ներառյալ հատուկ կատեգորիայի տվյալները.
1) անձի անունը, ազգանունը, հայրանունը.
2) ծննդյան օրը, ամիսը, տարին.
3) սեռը.
4) քաղաքացիությունը.
5) ազգությունը.
6) հանրային ծառայությունների համարանիշը կամ հանրային ծառայությունների համարանիշ չունենալու վերաբերյալ տեղեկանքի համարը կամ անձնագրի (նույնականացման քարտի) համարը և սերիան, կամ ծննդյան վկայականի համարը կամ կացության վկայականի համարը, իսկ օտարերկրյա քաղաքացիների դեպքում` անձը հաստատող փաստաթղթի համարը. 
7) հաշվառման և փաստացի բնակության վայրերը, հեռախոսի համարը, առկայության դեպքում նաև էլեկտրոնային փոստի հասցեն.
8) ընտանեկան կարգավիճակը, ընտանիքի կազմը, օրինական ներկայացուցիչների՝ ծնողների (այդ թվում` որդեգրողների), խնամակալների և հոգաբարձուների հետ կոնտակտային տվյալները.
9) կրթության վերաբերյալ տեղեկությունը.
10) զբաղվածության (աշխատանքի) վերաբերյալ տեղեկությունը. 
11) սոցիալական կարգավիճակը:
8. Տեղեկատվական շտեմարանում անձնական տվյալները պաշտպանվում են Անձնական տվյալների պաշտպանության մասին Հայաստանի Հանրապետության օրենքով սահմանված կարգով:
9. Տեղեկատվական շտեմարանի տեխնիկական բնութագրերը պետք է համապատասխանեն էլեկտրոնային ծառայությունների մատուցման կամ գործողությունների կատարման համար օգտագործվող էլեկտրոնային համակարգերի անվտանգության, փոխգործելիության և տեխնիկական ընդհանուր պահանջներին ու նորմերին:
10. Առանց անձի համաձայնության տեղեկատվական շտեմարանում առկա տվյալները կարող են փոխանացվել պետական մարմինների միջև օրենսդրությամբ նախատեսված դեպքերում և կարգով։
11. Տեղեկատվական շտեմարանի գործունեությունը հիմնվում է հետևյալ սկզբունքների վրա՝
1) տեղեկության միասնականություն («մեկ լեզվով» խոսելու հնարավորություն). 
2) տեղեկության հասանելիություն տեղեկատվական շտեմարանի բոլոր իրավասու օգտագործողներին՝ իրենց լիազորությունների շրջանակներում.
3) տեղեկության պաշտպանվածություն:
12. Տեղեկատվական շտեմարանում հավաքագրված տեղեկությունը կարող է կիրառվել վիճակագրական տվյալներ հրապարակելու, մշտադիտարկումներ, ուսումնասիրություններ, վերլուծություններ կատարելու նպատակով, անձի ծառայությունների մատուցման գործընթացը կազմակերպելու և զարգացնելու համար:


ԳԼՈՒԽ 3
ԵԶՐԱՓԱԿԻՉ ՄԱՍ ԵՎ ԱՆՑՈՒՄԱՅԻՆ ԴՐՈՒՅԹՆԵՐ
[bookmark: _qwook6nfkyvf][bookmark: _wstio9mqwi6]Հոդված 13. Եզրափակիչ մաս
1. Սույն օրենքն ուժի մեջ է մտնում 2021 թվականի սեպտեմբերի 1-ից: 

Հոդված 14. Անցումային դրույթներ
1. Սույն օրենքի ընդունմամբ պայմանավորված համապատասխան ենթաօրենսդրական իրավական ակտերն ընդունվում են սույն օրենքն ընդունվելուց հետո՝ մեկ տարվա ընթացքում: Մինչեւ ենթաօրենսդրական իրավական ակտերը uույն oրենքին համապատաuխանեցնելը` դրանք կիրառվում են այնքանով, որքանով չեն հակաuում uույն oրենքին:
2.  Սույն օրենքի դրույթները չեն տարածվում անժամկետ հաշմանդամություն ունեցող անձ ճանաչվածների վրա, եթե վերջիններս նման ցանկություն չեն հայտնել:
3. Սույն օրենքն ուժի մեջ մտնելուց հետո առաջին, երկրորդ և երրորդ խմբի հաշմանդամություն ունեցող անձ և հաշմանդամ երեխա ճանաչված անձանց համար սահմանված արտոնությունները պահպանվում են մինչև ֆունկցիոնալության սահմանափակման աստիճանի գնահատումը:



ՀԻՄՆԱՎՈՐՈՒՄ
«ԱՆՁԻ ՖՈՒՆԿՑԻՈՆԱԼՈՒԹՅԱՆ ԳՆԱՀԱՏՄԱՆ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔԻ ՆԱԽԱԳԾԻ

1. Իրավական ակտի անհրաժեշտությունը
«Ֆունկցիոնալության գնահատման մասին» Հայաստանի Հանրապետության օրենքի նախագծի մշակման պահանջը սահմանված է ՀՀ կառավարության 2019թ. մայիսի 16-ի N 650-Լ որոշման N 1 հավելվածի 8-րդ կետով:
2. Ընթացիկ իրավիճակը և խնդիրները
Հայաստանի Հանրապետությունում հաշմանդամություն ունեցող անձանց սոցիալական պաշտպանության հետ կապված հարցերը կարգավորվում են «Հայաստանի Հանրապետությունում հաշմանդամների սոցիալական պաշտպանության մասին» 1993 թվականին ընդունած Հայաստանի Հանրապետության օրենքով: Օրենքի 6-րդ, 6-րդ, 6²-րդ հոդվածներով սահմանված են հաշմանդամության սահմանմանն առնչվող դրույթները: Հաշմանդամության սահմանման հիմքում դրված է անձի կենսագործունեության սահմանափակման աստիճանը. հաշմանդամ են ճանաչվում հիվանդության, վնասվածքների կամ խեղման հետևանքով կենսագործունեության սահմանափակում ունեցող անձինք: 
Կենսագործունեության սահմանափակման հիման վրա հաշմանդամության սահմանումն առավելապես բխում է բժշկական չափանիշներից, այսինքն, հիմնված է բժշկական մոդելի վրա: 
Գործող օրենսդրությամբ հաշմանդամություն ունեցող անձ է համարվում այն անձը, ով առողջության խաթարմամբ պայմանավորված, կենսագործունեության սահմանափակումների հետևանքով ունի սոցիալական պաշտպանության անհրաժեշտություն: Այս համատեքստում hաշմանդամություն ունեցող անձը դիտարկվեւմ է որպես առողջական խնդիրներ ունեցող անձ, որը կարիք ունի պաշտպանության: Չի իրականացվում անձի կարողությունների բազմակողմանի գնահատում և հաշվի չեն առնվում շրջակա միջավայրի գործոնները: Գնահատման նպատակը առավելապես հաշմանդամ ճանաչել կամ չճանաչելն է, որով էլ պայմանավորված են լրացուցիչ արտոնությունները:
3. Կարգավորման նպատակը և բնույթը
«Հաշմանդամություն ունեցող անձանց իրավունքների մասին» ՄԱԿ-ի կոնվենցիայի համաձայն, հաշմանդամությունը սահմանվում է որպես մարդու ֆիզիկական և մտավոր խնդիրների ու շրջակա միջավայրի խոչընդոտների փոխազդեցության արդյունքում գործունեության և մասնակցության սահմանափակում. հաշմանդամություն ունեցող անձ է համարվում այն անձը, որը ֆիզիկական, հոգեկան, մտավոր և զգայական տևական խնդիրների և տարբեր արգելքների փոխազդեցության արդյունքում կարող է ունենալ մյուսների հետ հավասար հիմունքներով հասարակական կյանքին լիարժեք ու արդյունավետ մասնակցության սահմանափակում: Այս համատեքստում հաշմանդամությունն այլևս չի դիտարկվում որպես մշտական առողջական խնդիր, այլ ընկալվում է որպես գործունեության սահմանափակումների կրճատմանն ու մասնակցության ընդլայնմանն ուղղված միջամտություններ (աշխատանք, կրթություն, ընտանեկան և համայնքային կյանք, սպորտ ու մշակույթ և այլն)՝ շրջակա միջավայրում առկա ֆիզիկական և վերաբերմունքային խոչընդոտները վերացնելու, լրացուցիչ հնարավորություններ ստեղծելու ու ծառայություններ տրամադրելու միջոցով: 
Կարգավորման նպատակն է հաշմանդամության սահմանման մոդելից անցնել ֆունկցիոնալության գնահատման մոդելի, որը հնարավորություն կընձեռի իրականացնել անձի կարիքների բազմակողմանի գնահատում, հաշմանդամությունը դիտարկել ըստ անձի ֆունկցիոնալության սահմանափակման աստիճանի, նրա գործունեության և մասնակցության վրա միջավայրային գործոնների ունեցած ազդեցության: Գնահատումը կիրականացվի մասնագետների ռեեստրից պատահական ընտրությամբ ձևավորված գնահատող հանձնաժողովի կողմից, որի կազմում ընդգրկվում են՝
1) բժիշկներ՝ տարբեր նեղ մասնագիտացումներով, որոնք կիրականացնեն օրգանիզմի ֆունկցիաների և մարմնի կառուցվածքի գնահատումը,
2) էրգոթերապիստներ, հոգեբաններ և այլ մասնագետներ, որոնք կիրականացնեն անձի գործունեության և մասնակցության գնահատում։ 
 Նախագծով նաև նախատեսվում է հաշմանդամության խմբերի փոխարեն (1-ին, 2-րդ, 3-րդ խումբ և հաշմանդամ երեխա), սահմանել անձի ֆունկցիոնալության սահմանափակման աստիճանը՝ թեթև, միջին, ծանր, խորը: Գնահատումը հիմնված է ԱՀԿ ՖՄԴ գաղափարախոսության և մոտեցումների վրա: Աշխատանքի և սոցիալական հարցերի, առողջապահության, կրթության, գիտության, մշակույթի և սպորտի նախարարությունները, հասարակական կազմակերպությունների ներկայացուցիչները, ՄԱԿ-ի և ԵՄ աջակցությամբ մշակել են գնահատման գործիքները, մեթոդական ուղեցույցերը, անձի ֆունկցիոնալության գնահատմանն առնչվող բիզնես պրոցեսները: Մի քանի փուլով իրականացվել են փորձարկումներ: Մշակվել, գերատեսչությունների և հասարակական կազմակերպությունների հետ քննարկման արդյունքում կառավարություն է ներկայացվել հաշմանդամության գնահատման համակարգի բարեփոխումների և անձի ֆունկցիոնալության գնահատման համակարգի ներդրման ծրագիրը:
Նախագծով սահմանված են նաև հաշմանդամության պատճառական կապերը: Հաշվի առնելով, որ զինվորական ծառայության հետ պատճառական կապը սահմանելիս համապատասխան եզրակացությունները տրվում են Կենտրոնական ռազմաբժշկական հանձնաժողովի կողմից, հաշմանդամության պատճառական կապերը մշակելու ժամանակ հիմք է ընդունվել ՀՀ կառավաության 2018 թվականի ապրիլի 12-ի N 405-Ն որոշման 93-րդ կետը: 
4. Նախագծի մշակման գործընթացում ներգրավված ինստիտուտները և անձինք
Աշխատանքի և սոցիալական հարցերի նախարարություն
5. Ակնկալվող արդյունքը
Ֆունկցիոնալության գնահատման մոդելի ներդրման համար իրավական հենքի առկայություն: Նոր մոդելը կնպաստի օբյեկտիվ որոշումների կայացմանը, կոռուպցիոն ռիսկերի նվազեցմանը, անձի կարիքների բազմակողմանի գնահատման հիման վրա հասցեական ծառայությունների մատուցմանը:



ՏԵՂԵԿԱՆՔ
«ԱՆՁԻ ՖՈՒՆԿՑԻՈՆԱԼՈՒԹՅԱՆ ԳՆԱՀԱՏՄԱՆ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔԻ ՆԱԽԱԳԾԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ԱՅԼ ԻՐԱՎԱԿԱՆ ԱԿՏԵՐՈՒՄ ԼՐԱՑՈՒՄՆԵՐ ԿԱՏԱՐԵԼՈՒ ԱՆՀՐԱԺԵՇՏՈՒԹՅԱՆ ԿԱՄ ԲԱՑԱԿԱՅՈՒԹՅԱՆ ՄԱՍԻՆ

Նախագծի ընդունման դեպքում պետք է վերանայվեն հետևյալ ենթաօրենսդրական իրավական ակտերը՝
1. Հայաստանի Հանրապետության կառավարության 2006 թվականի մարտի 2-ի «Բժշկասոցիալական փորձաքննության իրականացման կարգը հաստատելու մասին» N 276-Ն որոշում.
2. Հայաստանի Հանրապետության կառավարության 2003 թվականի հունիսի 13-ի «Բժշկասոցիալական փորձաքննության չափորոշիչները հաստատելու մասին» թիվ 780-Ն որոշում.
3. Հայաստանի Հանրապետության կառավարության 2017 թվականի 2015 թվականի դեկտեմբերի 24 N-ի «Հաշմանդամություն ունեցող անձանց վերականգնողական անհատական ծրագրերի կազմման և իրականացման կարգը հաստատելու մասին» 1535-Ն որոշում.
4. Հայաստանի Հանրապետության Կառավարության 2004 թվականի մարտի 4-ի «Պետության կողմից երաշխավորված անվճար և արտոնյալ պայմաններով բժշկական օգնության և սպասարկման մասին» թիվ 318-Ն որոշում.
5. Հայաստանի Հանրապետության Կառավարության 2006 թվականի մայիսի 11-ի «Աշխատանքային պարտականությունների կատարման հետ կապված խեղման, մասնագիտական հիվանդության կամ առողջությանը հասցված այլ վնասի դեպքում մասնագիտական աշխատունակության կորստի աստիճանի սահմանման չափանիշները հաստատելու մասին» թիվ 619-Ն որոշում.
6.  Հայաստանի Հանրապետության Կառավարության 2011 թվականի մայիսի 5-ի «Պետական կենսաթոշակների մասին» Հայաստանի Հանրապետության օրենքի կիրարկումն ապահովելու մասին» թիվ 665-Ն որոշում.
7. Հայաստանի Հանրապետության Կառավարության 2015 թվականի սեպտեմբերի 10-ի «Վերականգնողական օգնության տրամադրման կարգը և պայմանները սահմանելու և Հայաստանի Հանրապետության կառավարության 2006 թվականի սեպտեմբերի 22-ի N 1369-Ն և 2007 թվականի ապրիլի 12-ի N 453-Ն որոշումներն ուժը կորցրած ճանաչելու մասին» թիվ 1035-Ն որոշում.
8. Հայաստանի Հանրապետության Կառավարության 2004 թվականի սեպտեմբերի 23-ի «Տուժած անձանց արտադրական խեղման, մասնագիտական հիվանդության, ռազմաճակատում գտնվելու, զինվորական ծառայության և այլ հանգամանքների հետ մահվան պատճառական կապը որոշելու կարգը հաստատելու մասին» թիվ 1456-Ն որոշում:


ՏԵՂԵԿԱՆՔ
«ԱՆՁԻ ՖՈՒՆԿՑԻՈՆԱԼՈՒԹՅԱՆ ԳՆԱՀԱՏՄԱՆ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔԻ ՆԱԽԱԳԾԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ՊԵՏԱԿԱՆ ԿԱՄ ՏԵՂԱԿԱՆ ԻՆՔՆԱԿԱՌԱՎԱՐՄԱՆ ՄԱՐՄՆԻ ԲՅՈՒՋԵՈՒՄ ԵԿԱՄՈՒՏՆԵՐԻ ԵՎ ԾԱԽՍԵՐԻ ԷԱԿԱՆ ԱՎԵԼԱՑՄԱՆ ԿԱՄ ՆՎԱԶԵՑՄԱՆ ՄԱՍԻՆ

Անձի Ֆունկցիոնալությունը գնահատող հանձնաժողովներն իրենց աշխատանքները կիրականացնեն աշխատանքի և սոցիալական հարցերի նախարարության համակարգում ստեղծվող ինտեգրված սոցիալական ծառայությունների պետական գրասենյակի (Գրասենյակ) կազմում (նախատեսված է «Սոցիալական աջակցության մասին» օրենքում); Հանձնաժողովներն իրենց գործունեությունը կիրականացնեն Գրասենյակի տարածքային մարմիններում: Վերջիններիս մի մասը կառուցված են, մյուսների կառուցումը ընթացքի մեջ է: Այն իրականացվում է Համաշխարհային բանկի սոցիալական պաշտպանության վարչարարության 2-րդ ծրագրի շրջանակներում: Հետևաբար շենքային պայմանների հետ կապված նոր ֆինանսական միջոցներ չեն պահանջվի: Ներկայումս բժշկասոցիալական փորձաքննության հանձնաժողովները, որոնք իրականացնում են հաշմանդամության սահմանման գործընթացը, մեծամասամբ տեղակայված են վարձակալությամբ տրամադրված տարածքներում, որտեղ չկան բավարար պայմաններ քաղաքացիներին պատշաճ սպասարկելու համար: Գրասենյակի տարածքային մարմիններում կապահովվեն բոլոր պայմանները քաղաքացիների սպասարկման համար: Վարձակալության վրա ծախսվող միջոցները կուղղվեն անհրաժեշտ սարքավորումների ձեռքբերմանը և շարունակական արդիականացմանը: 


ՏԵՂԵԿԱՆՔ-ԱՄՓՈՓԱԹԵՐԹ
«ԱՆՁԻ ՖՈՒՆԿՑԻՈՆԱԼՈՒԹՅԱՆ ԳՆԱՀԱՏՄԱՆ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՕՐԵՆՔԻ ՆԱԽԱԳԾԻ

	Առաջարկության,
առարկության հեղինակը,
ամսաթիվը
	Առարկության, առաջարկության բովանդակությունը
	Եզրակացություն

	Բարձր տեխնոլոգիական արդյունաբերության նախարար
03.03.2020
N 01/11.1/1290-2020
	Հստակեցնել հոդված 8-ում անձի ֆունկցիոնալությունը գնահատող մասնագետների ռեեստրում գրանցման գործընթացի կազմակերպումը և հոդված 12-ում անձի ֆունկցիոնալության գնահատման ոլորտի տեղեկատվական շտեմարանում ֆունկցիոնալության գնահատումն անցած անձանց գրանցումը: 
	Չի ընդունվել: Համաձայն նախագծի 6-րդ հոդվածի 1-ին մասի 1-ին կետ, լիազոր մարմինն ապահովում է անձի ֆունկցիոնալության գնահատման գործընթացի իրականացումը: Մասնագետների ռեեստրի ձևավորումը այդ գործընթացի մի մասն է: 


	Կրթության, գիտության, մշակույթի և սպորտի նախարար
02.03.2020 
N 01/10.2/5035-20
	1. 5-րդ հոդվածի 5-րդ կետում նշված է, որ ՀՀ կառավարությունը հաստատում է ծառայությունների անհատական ծրագրերը կազմելու և իրականացնելու կարգը, իսկ 5-րդ հոդվածի 6-րդ կետում` հաստատում է անձի ֆունկցիոնալության գնահատման հիման վրա ծառայություններ տրամադրելու կարգը: Այն դեպքում, երբ «Հանրակրթության մասին» ՀՀ օրենքի 17-րդ հոդվածի 7-րդ մասի համաձայն կրթության պետական կառավարման լիազորված մարմինը սահմանում է կրթության կազմակերպման մանկավարժահոգեբանական աջակցության ծառայությունների տրամադրման կարգը: Պարզաբանման կարիք կա, նկատի ունենալով, որ հետագայում ծառայությունների տրամադրման կարգ սահմանելու գործընթացում անհրաժեշտ է հաշվի առնել ՀՀ կրթության, գիտության, մշակույթի և սպորտի նախարարության կողմից սահմանված կրթական ծառայությունների տրամադրման կարգի հիմնական սկզբունքները:
	Ընդունվել է մասնակի: 5-րդ հոդվածի 1-ին մասի 5-րդ կետը մնացել է անփոփոխ, իսկ 6-րդ կետը հանվել է: 

	
	2. 8-րդ հոդվածում հստակեցնել անձի ֆունկցիոնալությունը գնահատող մասնագետների ռեեստրում ընգրկվող մասնագետների մասնագիտական և որակական կազմի շրջանակը:
	Ընդունվել է ի գիտություն: Հիմանվորման մեջ տրվել է պարզաբանում:

	
	3. 11-րդ հոդվածի 2-րդ մասում նշված է, որ «Անձի ֆունկցիոնալության գնահատման ոլորտում ընդունվող որոշումների, կազմվող եզրակացությունների և ծառայությունների անհատական ծրագրերի կազմման նկատմամբ վերահսկողությունն իրականացնում է լիազորած մարմինը»: Պարզաբանման կարիք կա, թե կրթության մասով որն է լիազոր մարմինը: 
	Ընդունվել է: 6-րդ հոդվածի 1-ին մասը խմբագրվել է:

	
	4. «Անձի ֆունկցիոնալության գնահատման մասին» ՀՀ օրենքի նախագծում անհրաժեշտ է ներկայացնել «գնահատման կենտրոն» հասկացության պարզաբանումը:
Միաժամանակ առաջարկում եմ կազմակերպել «Անձի ֆունկցիոնալության գնահատման մասին» ՀՀ օրենքի նախագծի համատեղ քննարկում կրթության և սոցիալական ոլորտի պատասխանատուների մասնակցությամբ՝ ընդհանրական հասկացությունները պարզաբանելու և ֆունկցիոնալության գնահատման արդյունքում մատուցվող ծառայությունների միջգերատեսչական աշխատանքի սկզբունքները նախանշելու համար: 
	Ընդունվել է:
Իրազեկման աշխատանքները կմեկնարկեն օրենքի նախագծի ընդունումից հետո։

	Քաղաքաշինության կոմիտեի 
06.03.2020 
N 01/18/1523-2020 
	Դիտողություններ և առաջարկություներ չկան:
	Ընդունվել է ի գիտություն։ 

	ՀՀ վիճակագրական կոմիտեի 03.03.2020
N Ե/374-20
	Դիտողություններ և առաջարկություներ չկան:
	Ընդունվել է ի գիտություն։ 

	Առողջապահության նախարարի 
03.03.2020 
N ԱԹ/02.2/4160-2020
	Դիտողություններ և առաջարկություներ չկան:
	Ընդունվել է ի գիտություն։ 

	Պաշտպանության նախարարի
 10.03.2020 
N ՊՆ/510/752-2020
	Դիտողություններ և առաջարկություներ չկան:
	Ընդունվել է ի գիտություն։ 

	ՀՀ Քննչական կոմիտեի
04.03.20
01/22/6332-20
	Դիտողություններ և առաջարկություներ չկան:
	Ընդունվել է ի գիտություն։ 

	Երևանի քաղաքպետարանի 04.03.202
N 01/07-20931Հ
	Դիտողություններ և առաջարկություներ չկան:
	Ընդունվել է ի գիտություն։ 

	Էկոնոմիկայի նախարարի 03.03.2020
N 01/2485-2020
	Դիտողություններ և առաջարկություներ չկան:
	Ընդունվել է ի գիտություն։ 

	Կրթության տեսչական մարմնի ղեկավարի
27.02.2020
N 01/01-1/163-2020
	Դիտողություններ և առաջարկություներ չկան:
	Ընդունվել է ի գիտություն։ 

	Պետական եկամուտների կոմիտեի նախագահի
03.03.2020
N 01/3-4/11611-2020
	Դիտողություններ և առաջարկություներ չկան:
	Ընդունվել է ի գիտություն։ 

	Գլխավոր դատախազի 
04.03.2020
N 04/20/2931-20
	Դիտողություններ և առաջարկություներ չկան:
	Ընդունվել է ի գիտություն։ 

	Ոստիկանության
03.03.2020
N 01/21/7765-20
	Դիտողություններ և առաջարկություներ չկան:
	Ընդունվել է ի գիտություն։ 

	Առողջապահության և աշխատանքի տեսչական մարմնի
03.03.2020
N 01/2448-20
	Դիտողություններ և առաջարկություներ չկան:
	Ընդունվել է ի գիտություն։ 

	Կենտրոնական բանկի
05.03.2020
N 15․1-07/000132-20
	Դիտողություններ և առաջարկություներ չկան:
	Ընդունվել է ի գիտություն։ 

	Շրջակա միջավայրի նախարարության
04.03.2020
N 1/04.3/1912-2020
	Դիտողություններ և առաջարկություներ չկան:
	Ընդունվել է ի գիտություն։ 

	Պետական գույքի կառավարման կոմիտեի նախագահի
04.03.2020
N 1/13.34/1498-20
 

	«Ֆունկցիոնալության գնահատման մասին» ՀՀ օրենքի նախագծի (այսուհետ՝ նախագիծ) տեղեկանք հիմնավորման մեջ տվյալ օրենքի ընդունման անհրաժեշտությունը և օրենքի ընդունումից ակնկալվող արդյունքը բավարար չափով հիմնավորված չեն, մասնավորապես, «ֆունկցիոնալության գնահատման մոդելի ներդրման համար իրավական հենքի առկայությունը» որպես օրենքի ընդունման ակնկալվող արդյունք չի կարող դիտարկվել, քանի որ յուրաքանչյուր իրավական ակտի մշակումը նպատակ ունի ստեղծել իրավական հիմք այս կամ այն գործընթացը կանոնակարգելու կամ գործող կանոնակարգումը բարեփոխելու համար։ Մեր կարծիքով, նախագծի, որպես ակնկալվող արդյունք, կարող էր ներկայացվել տվյալ ոլորտում հնարավոր սուբյեկտիվ, կամայական որոշումների ընդունման բացառումը, հաշմանդամների համար սահմանված արտոնություններից օգտվելու բնագավառում կոռուպցիոն ռիսկերի նվազումը, հանրային խնդիրների լուծման բնագավառում հաշմանդամների ներուժի արդյունավետ և լիարժեք օգտագործումը, ՀՀ պետական բյուջեից հատկացվող միջոցների արդյունավետ տնօրինումը և այլն։ 
Լրացուցիչ բովանդակային հիմնավորման կարիք ունի գործող հաշմանդամության խմբերի փոխարեն նախագծով առաջարկվող անձի ֆունկցիոնալ սահմանափակման աստիճանի դասակարգումը, քանի որ այն ոչ թե լուծում է խնդիրը, այլ ընդհակառակը, առաջացնելու է տվյալ բնագավառում խառնաշփոթ։ Բավարար չափով հիմնավորված չէ նաև հատկացվող վարձակալական վճարների հաշվին գնահատման կենտրոնների նյութական ապահովման խնդրի առաջարկվող լուծումը։ 

	Ընդունվել է: Տեղեկանք-հիմնավորումը լրամշակվել է։ 

	Քաղաքաշինության, տեխնիկական և 
հրդեհային անվտանգության տեսչական մարմնի ղեկավարի
02.03.2020
NՔՏՄ/06/3459-20
	Դիտողություններ և առաջարկություներ չկան:
	Ընդունվել է ի գիտություն։ 

	Կենտրոնական ընտրական հանձնաժողով 
02.03.20 N 01-137



	Դիտողություններ և առաջարկություներ չկան:
	Ընդունվել է ի գիտություն։ 

	Հեռուստատեսության և ռադիոյի հանձնաժողովի
03.03.2020, N 01-169
	Դիտողություններ և առաջարկություներ չկան:
	Ընդունվել է ի գիտություն։ 

	Տարածքային կառավարման և ենթակառուցվածքների նախարարության
11.03.2020
N ՍՊ/21.1/6880-2020
	Դիտողություններ և առաջարկություներ չկան:
	Ընդունվել է ի գիտություն։ 

	«Փրկություն» ՀԿ
	«Անձի ֆունկցիոնալության գնահատման մասին» Հայաստանի Հանրապետության օրենքի նախագծի
Հոդված 3-ի 4-րդ կետի 2 մասում գրել (ԱՀԿ ՖՄԴ «b» ծածկագրեր)՝ օրգան համակարգերի ֆիզիոլոգիական ֆունկցիաներ (ներառյալ հոգեկան կամ մտավոր) ֆունկցիաներ:
	Չի ընդունվել, քանի որ ԱՀԿ ՖՄԴ-ում հոգեկան և մտավոր ֆունկցիաները նույն դասում են և ծածկագրերը տարանջատված չեն:

	
	Հոդված 8-ում անձի ֆունկցիոնալությունը գնահատող մասնագետների ցանկը մանրամասնել՝ ներառելով հաշմանդամություն ունեցող անձանց հետ աշխատող նեղ մասնագետների: 

	Չի ընդունվե, քանի որ նույն հոդվածի 2-րդ կետով սահմանվում է, որ օրգանիզմի ֆունկցիաները և մարմնի կառուցվածքը, անձի գործունեությունը և մասնակցությունը գնահատող մասնագետների մասնագիտական գիտելիքների և հմտությունների պահանջները օրենքի ընդունումից հետո հաստատվելու են լիազորած մարմնի ղեկավարի կողմից:


	
	Հոդված 10-ի 4-րդ կետում նշված է անձն իրավունք ունի հրաժարվելու ինչպես ծառայությունների անհատական ծրագրի իրականացումից՝ ամբողջությամբ, այնպես էլ դրանում ընդգրկված որևէ միջոցառման իրականացումից: Անհրաժեշտ է մասնավորեցնել մասնավորապես մտավոր խնդիրներ ունեցող անձանց կամ երեխաների պարագայում ո՞վ պետք է իրավունք ունենա հրաժարվելու ծառայությունների իրականացումից՝ ծնողը կամ օրինական ներկայացուցիչը:

	Ընդունվել է, խմբագրվել է «անձը» բառից հետո ավելացնել ՙկամ նրա օրինական ներկայացուցչը՚

	Հայաստանի Ամերիկյան Համալսարան, 
11.03.2020

	Գլուխ 1, հոդված 3, կետ 4. պետք է ունենա առավել չափելի սահմանում, թե ինչն է ներառվում հոգեկան և մտավոր գործընթացների մեջ կամ հղում ունենա որևէ առկա փաստաթղթի։ Ի հավելումն, նույն հոդվածի կետ 6-ը պետք է ներառի, թե ինչ պետական բաժիններ կամ ֆիզիկական անձինք են ներառում գնահատման համակարգի մեջ։
	Չի ընդունվել, քանի որ հղում արված է Առողջապահության համաշխարհային կազմակերպության ֆունկցիաների միջազգային ընդունված դասակարգիչին՝ ԱՀԿ ՖՄԴ-ին, որտեղ հստակ դասակարգված են հոգեկան և մտավոր ֆունկցիաները նույն դասում են և ծածկագրերը տարանջատված չեն:
6-րդ կետում սահմանված է, որ ֆունկցիոնալության գնահատման համակարգում ներառված են պետական կառավարման և տեղական ինքնակառավարման մարմիններ, կազմակերպություններ, նախագծի 5-րդ հոդվածի 1-ին կետի 1-ին ենթակետում սահմանված է, որ Անձի ֆունկցիոնալության գնահատման ոլորտում միասնական պետական քաղաքականությունը մշակում և իրականացնում է Հայաստանի Հանրապետության կառավարությունը: Օրենքի նախագծի ընդունումից հետո ենթաօրենսդրական իրավական ակտերով հստակ կսահմանվեն, թե որ պետական կառավարման և տեղական ինքնակառավարման մարմիններն ու կազմակերպությունները կներգրավվեն համակարգի մեջ:

	
	Գլուխ 2, հոդված 6, կետեր 3 և 6․ ցանկալի է ներառել առավել մասնավոր քննարկում, թե թվ պետք է իրականացնի մասնագետների վերապատրաստումը, ինչպես նաև անդրադառնա մոնիթորինգի իրականացմանը և վերջինիս անհրաժեշտությանը։
	Չի ընդունվել։
Նախագծի 6-րդ հոդվածը հստակ սահմանում է, որ 1-ին կետի բոլոր ենթակետերով սահմանված գործառույթները իրականացնում է Հայաստանի Հանրապետության կառավարության կողմից ոլորտում լիազորված պետական կառավարման համակարգի մարմինը՝ (այսուհետ՝ լիազորված մարմին) ՀՀ աշխատանքի և սոցիալական հարցերի նախարարությունը օրենսդրությամբ սահմանված կարգով՝ ներգրավվելով կրթական, առողջապահական և անհրաժեշտ այլ ոլորտների ներկայացուցիչների: 


	
	Հոդված 7, կետ 1. Ցանկալի է հղում լինի, կամ ներկայացվի,թե ինչ տիպի ծառայությունների մասին է խոսք գնում, հատկապես 18-ը բոլորած հաշմանդամություն ունեցող անձանց համար կամ հղում արվի արդեն առկա որևէ փասթաթղթի, եթե վերջինս օրենքով նախատեսվում է։ Ինչպես նաև հետաքրքիր է, թե նոր մոդելը ինչպես է անդրադառնալու թոշակների բաշխվածության վրա։
	Չի ընդունվել։
Նախագծի 3-րդ հոդվածում սահմանված է ծառայությունների անհատական ծրագիր եզրույթը՝ այն է անձի ֆունկցիոնալության գնահատման արդյունքում մշակված փաստաթուղթ, որը ներառում է գնահատվող անձի սոցիալական ներառմանն ուղղված միջոցառումներն ու ծրագրերը, ծառայությունները: Ծառայությունների տեսակներին, ձևերին մանրամասն անրադարձ է կատարված «Հաշմանդամություն ունեցող անձանց իրավունքների մասին» օրենքի նախագծով, իսկ ծառայությունների առավել հստակ ցանկերը մշակվում, լրամշակվում և անըդհատ լրացվում են Լիազորած մարմի կողմից:
«Թոշակների բաշխվածության» հարցը այս օրենքի առարկան չէ:


	
	Հոդված 8, կետ 2. հստակ չէ, թե որ մարմիններն են իրականացնելու մասնագետների անհրաժեշտ որակավորումների գնահատումը իրականացնելու համար։ Սա դեռևս առկա հիմնախնդիր է, քանի որ մասնագիտական առումով այն օրենքի կողմից չի վերահսկվում, օրինակ՝ հոգեբանների աշխատանքը։
	Չի ընդունվել, քանի որ հարցը ենթակա է կարգավորման ենթաօրենսդարական ակտերով։ 

	ՀՀ ԿԳՆ Ճարտարապետության և շինարարության Հայաստանի ազգային համալսարան
11.03.2020
N 01-20-01/11-05
	1. Նախագծի 5-րդ հոդվածի 1-ն մասում կարելի է խմբավորել (միացնել) 2-րդ և 10-րդ, 3-րդ և 4-րդ, 6-րդ և 9-րդ կետերի դրույթները,
	Ընդունվել է մասնակի։ Կատարվել են համապատասխան փոփոխություններ։ 

	
	2. Կարելի է միավորել նաև 6-րդ հոդվածի 2-րդ և 3-րդ, ինչպես նաև 6-րդ և 7-րդ կետերը,
	Չի ընդունվել, քանի որ դրանք առանձին գործառույթներ են։

	
	3. 9-րդ հոդվածի 1-ին մասի 6-11-րդ կետերը կարելի է միավորել՝ տալով ընդհանրական ձևակերպում, իսկ 12-րդ կետը կարելի է հանել, քանի որ խնդիրը կարող է կարգավորվել 5-րդ կետով,
	Չի ընդունվել, 9-րդ հոդվածի 1-ին մասով թվարկված են հաշմանդամության հնարավոր բոլոր պատճառական կապերը և նշված կետերը միավորել հնարավոր չէ, քանի որ ՀՀ ՊՆ կռբհ-ի կողմից կայացվող տարբեր եզրակացությունների դեպքու սոցիալական երաշխիքները խիստ տարբեր են: 

	
	4. 12-րդ հոդվածի 5-րդ մասում «անձի գործունեությանը և մասնակցությանը» արտահայտությունը կարող է ստանալ տարաբնույթ մեկնաբանություններ, ուստի այն անհրաժեշտ է հանել կամ ձևակերպումը հսակեցնել։
	Չի ընդունվել, քանի որ նախագծի 3-րդ հոդվածի 1-ի կետի 4-րդ ենթակետի գ մասով հստակ սահմանված է անձի գործունեության և մասնակցության եզրույթը համաձայն Առողջապահության համաշխարհային կազմակերպության ֆունկցիաների միջազգային ընդունված դասակարգիչին:

	Հայաստանի Պետական տնտեսագիտական համալսարան
10.03.2020
N 01/08-391
	Առաջարկում ենք ներկայացված՝ «Հաշմանդամություն ունեցող անձանց իրավունքների մասին» օրենքի և «Անձի ֆունկցիոնալության գնահատման» օրենքի նախագծերը մեկտեղել։ Մասնավորապես՝ «Անձի ֆունկցիոնալության գնահատման» օրենքի նախագծով նախատեսված ընդհանուր կարգավորումները ևս սահմանել Հաշմանդամություն ունեցող անձանց իրավունքների մասին» օրենքի նախագծով, իսկ արդեն անձի ֆունկցիոնալության գնահատման մանրամասն ընթացակարգը նախատեսել առանձին կառավարության որոշմամբէ որպես «Անձի ֆունկցիոնալության գնահատման կարգ» սահմանող Կառավարության որոշում:
	Չի ընդունվել։ 

	Ֆինանսների նախարարության 
05.06.2020
N 01/11-4/8274-2020
	«Անձի ֆունկցիոնալության գնահատման մասին» ՀՀ օրենքի նախագծի 12-րդ հոդվածի 3-րդ մասը առաջարկում ենք վերախմբագրել՝ հանելով «իսկ սպասարկումը և դրանում առկա տեխնիկական սպասարկման ու շահագործման ապահովումն իրականացնում է Հայաստանի Հանրապետության կառավարության լիազորած կազմակերպությունը» բառերը, նախատեսելով, որ նշված գործառույթները կիրականացվեն մրցութային կարգով ընտրված կազմակերպության միջոցով:

	Չի ընդունվել: Տեղեկատվական համակարգի սպասարկումը և դրանում առկա տեխնիկական սպասարկման ու շահագործման աշխատանքներն իրականացնելու է նախարարության կողմից ստեղծված հիմնադրամը:

	Արդարադատության նախարարության 

	1. Օրենքի նախագծի 3-րդ հոդվածի 1-ին մասի 6-րդ կետում սահմանված է «ֆունկցիոնալության գնահատման համակարգի» հասկացությունը, որի համաձայն՝ ֆունկցիոնալության գնահատման համակարգ ասելով՝ պետք է հասկանալ անձի ֆունկցիոնալության գնահատմանը, սահմանափակման աստիճանը որոշելուն, հաշմանդամություն ունեցող անձ ճանաչելուն, ծառայությունների անհատական ծրագրով նախատեսված միջոցառումների իրականացմանն ուղղված պետական կառավարման և տեղական ինքնակառավարման մարմինների, կազմակերպությունների, ֆիզիկական անձանց կողմից իրականացվող գործառույթների (լիազորությունների) ամբողջություն: Մինչդեռ, Նախագծի նույն հոդվածի 1-ին մասի 3-րդ կետում սահմանված է, որ անձի ֆունկցիոնալ գնահատումը՝ գործընթաց է, որն իրականացվում է անձին որպես հաշմանդամություն ունեցող անձ ճանաչելու կամ մերժելու, անձի ֆունկցիոնալության սահմանափակման աստիճանը որոշելու և անհատական կարիքներին համարժեք սոցիալական ծառայությունները որոշարկելու նպատակներով: Ելնելով վերոգրյալից՝ գտնում ենք, որ Նախագծի 3-րդ հոդվածի 1-ին մասի 6-րդ կետն անհրաժեշտ է խմբագրել (հակառակ դեպքում կստացվի, որ անձի ֆունկցիոնալ գնահատումը չի ներառում նրա սահմանափակման աստիճանը որոշելու և հաշմանդամություն ունեցող անձ ճանաչելու ասպեկտները):
	Ընդունվել է:

	
	2. Նախագծի 4-րդ հոդվածի 1-ին մասի 2-րդ կետում օգտագործվում է «իրազեկ համաձայնություն» եզրույթը, որի էությունը Նախագծում բացահայտված չէ: Ուստի, նշյալ տերմինի կիրառումը խնդրահարույց է «Նորմատիվ իրավական ակտերի մասին» Հայաստանի Հանրապետության օրենքի 15-րդ հոդվածի 3-րդ մասի տեսանկյունից:
	Չի ընդունվել:  «իրազեկ» բառը կիրառվում է իր իսկ իմաստով՝ որևէ բանի մասին տեղեկություն ստացած, տեղյակ պահված, իմացող, լավատեղյակ, գիտակ, ծանոթ:

	
	3. Նախագծի 5-րդ հոդվածում թվարկված են Հայաստանի Հանրապետության կառավարության լիազորություններն անձի ֆունկցիոնալ գնահատման ոլորտում: Մինչդեռ, Նախագծի մի շարք այլ հոդվածներում ևս առկա են դրույթներ, որոնք վերաբերում են քննարկվող ոլորտում ՀՀ կառավարության լիազորություններին (Նախագծի 10-րդ հոդվածի 2-րդ մաս և 11-րդ հոդվածի 3-րդ մաս): Ուստի, գտնում ենք, որ Նախագծի վերոնշյալ դրույթները նպատակահարմար է միավորել Նախագծի 5-րդ հոդվածում:
	Ընդունվել է:

	
	4. Նախագծի 8-րդ հոդվածի 2-րդ մասի համաձայն՝ մասնագետների ռեեստրից պատահական ընտրության արդյունքում ձևավորվում է գնահատող հանձնաժողով: Այս առումով գտնում ենք, որ «պատահական ընտրության արդյունքում» ձևակերպումն անորոշ և տարաբնույթ մեկնաբանությունների տեղիք է տալիս: Ուստի, առաջարկում ենք Նախագծի քննարկվող դրույթը շարադրել հետևյալ խմբագրությամբ. «2. Մասնագետների ռեեստրից ավտոմատացված համակարգը պատահական ընտրության սկզբունքով էլեկտրոնային վիճակահանության արդյունքով ձևավորում է գնահատող հանձնաժողով, որի կազմում ընդգրկվում են՝»:
	Ընդունվել է:

	
	5. Նախագծի 8-րդ հոդվածի 4-րդ մասի համաձայն՝ իրենց լիազորությունների շրջանակում գնահատող հանձնաժողովների ընդունած որոշումները, եզրակացությունները պետական կառավարման մարմինների և տեղական ինքնակառավարման մարմինների, դրանց ստորաբաժանումների և պաշտոնատար անձանց, կազմակերպությունների համար ենթակա են պարտադիր կատարման՝ Հայաստանի Հանրապետության օրենսդրությամբ սահմանված կարգով: Իսկ Նախագծի 11-րդ հոդվածի 1-ին մասից հետևում է, որ գնահատող հանձնաժողովների ընդունած որոշումները կարող են բողոքարկվել վարչական և դատական կարգով: Այս կապակցությամբ հայտնում ենք, որ Նախագծում անհրաժեշտ է հստակեցնել, թե ինչ կարգավիճակ ունեն գնահատող հանձնաժողովները՝ նկատի ունենալով «Վարչարարության հիմունքների և վարչական վարույթի մասին» օրենքի 3-րդ հոդվածի 1-ին մասի 1-ին կետի դրույթները:     
	Ընդունվել է: Նախագծի 8-րդ հոդվածի 2-րդ մասը խմբագրվել է՝ սահմանելով, որ հանձնաժողովները Հայաստանի Հանրապետության ողջ տարածքում իրականացնում են վարչարարություն:

	
	6. Նախագծի 8-րդ հոդվածի 3-րդ մասում թվարկված են գնահատող հանձնաժողովների լիազորությունները: Այսպես, նշյալ հոդվածի 3-րդ մասի 5-րդ կետում նշվում է, որ գնահատող հանձնաժողովները ֆունկցիոնալության գնահատման համար դիմած անձանց անհրաժեշտության դեպքում ուղեգրում են լրացուցիչ հետազոտությունների և (կամ) անձի ֆունկցիոնալության գնահատման ոլորտում որոշումների կայացման համար անհրաժեշտ տեղեկություններ ստանալու նպատակով հարցումներ են կատարում տարբեր մարմիններ և կազմակերպություններ՝ անկախ դրանց կազմակերպական-իրավական ձևից:  Իսկ նույն մասի 10-րդ ենթակետում սահմանվում է, որ գնահատող հանձնաժողովները գերատեսչություններից ստանում են անձի ֆունկցիոնալության գնահատման ոլորտում որոշումների կայացման համար անհրաժեշտ տեղեկություններ, այդ թվում՝ անձնական տվյալներ: Համադրելով վերոնշյալ կետերը, կարող ենք արձանագրել, որ դրանք  պարունակում են կրկնվող դրույթներ, հետևաբար, ունեն խմբագրման անհրաժեշտություն: Բացի այդ, անհրաժեշտ է շտկել 8-րդ հոդվածի մասերի համարակալումը:
	Ընդունվել է:

	
	7. Նախագծի 10-րդ հոդվածի 4-րդ մասի համաձայն՝ ծառայությունների անհատական ծրագիրն ունի երաշխավորական բնույթ՝ անձն իրավունք ունի հրաժարվելու ինչպես ծառայությունների անհատական ծրագրի իրականացումից՝ ամբողջությամբ, այնպես էլ դրանում ընդգրկված որևէ միջոցառման իրականացումից: Իսկ Նախագծի 11-րդ հոդվածի 1-ին մասում սահմանված է, որ անձի ֆունկցիոնալության գնահատման ոլորտում ընդունվող որոշումների և ծառայությունների անհատական ծրագրերի բողոքարկման հիմքերը, ժամկետները և կարգը կարգավորվում են «Վարչարարության հիմունքների և վարչական վարույթի մասին» օրենքով, Հայաստանի Հանրապետության կառավարության որոշումներով և այլ իրավական ակտերով: Վերոգրյալի կապակցությամբ հայտնում ենք, որ անձի ֆունկցիոնալության գնահատման ոլորտում ընդունվող որոշումների բողոքարկման հիմքերը, ժամկետները և կարգը սահմանվում են բացառապես օրենքով (տվյալ դեպքում՝ «Վարչարարության հիմունքների և վարչական վարույթի մասին» ՀՀ օրենքով և ՀՀ վարչական դատավարության օրենսգրքով), ուստի դրանք չեն կարող սահմանվել ՀՀ կառավարության որոշմամբ: Բացի այդ, նկատի ունենալով, որ ծառայությունների անհատական ծրագրերը պարտադիր բնույթ չունեն, վերջիններս վերադասության կամ դատական կարգով բողոքարկվել չեն կարող:
	Ընդունվել է: Նախագծի 11-րդ հոդվածի 1-ին մասը խմբագրվել է:

	
	8. Նախագծի 1-ին հոդվածի 2-րդ մասում «անձի ֆունկցիոնալության գնահատման համակարգի» բառերից հետո՝ փակագծերում տրվում է հապավում՝ «գնահատման համակարգ»: Մինչդեռ, Նախագծի տեքստում նշյալ հապավման կիրառումը չի պահպանվում (օրինակ՝ Նախագծի 4-րդ հոդվածի վերնագրում, 5-րդ հոդվածի 1-ին մասի 2-րդ կետում, 12-րդ հոդվածի 1-ին մասում և այլն): Ուստի, առաջարկում ենք քննարկվող եզրույթի հապավումը Նախագծում չկիրառել:  
	Ընդունվել է:

	
	9. Նախագծի 7-րդ հոդվածի 1-ին մասում «Գնահատման» բառն անհրաժեշտ է փոխարինել «Անձի ֆունկցիոնալության գնահատման» բառերով:
	Ընդունվել է:

	
	10. Նախագծի 8-րդ հոդվածի 4-րդ մասում «հանձնաժողովի» բառն անհրաժեշտ է փոխարինել «հանձնաժողովների» բառով:
	Ընդունվել է:

	
	11. Նախագծի 9-րդ հոդվածի 1-ին մասի 5-րդ կետում «ստացած» բառն անհրաժեշտ է փոխարինել «ձեռք բերած» բառերով, իսկ «ստացվնասվածքը» վրիպակը խմբագրել:
	Ընդունվել է:

	
	12. Նախագծի 12-րդ հոդվածի 1-ին մասում «ֆունկցիոնալության գնահատման համակարգի» բառերն անհրաժեշտ է փոխարինել «ֆունկցիոնալության գնահատման ոլորտի» բառերով՝ նկատի ունենալով քննարկվող հոդվածի վերնագիրը:
	Ընդունվել է:

	
	13. Նախագծի տարբեր դրույթներում օգտագործվում է «տեղեկատվություն» եզրույթը (օրինակ, Նախագծի 12-րդ հոդվածի 7-րդ մասի 9-րդ և 10-րդ կետեր, 11-րդ մասի 1-ից - 4-րդ կետեր, 12-րդ մաս), այնինչ առերևույթ խոսք է գնում ոչ թե «տեղեկատվության» (տեղեկությունը փնտրելու և ստանալու), այլ «տեղեկությունների» (անձի, առարկայի, փաստի, հանգամանքի, իրադարձության, եղելության, երևույթի վերաբերյալ ստացված կամ ձևավորված տվյալների) մասին (տես «Տեղեկատվության ազատության մասին» ՀՀ օրենքի 3-րդ հոդվածը): Ուստի, առաջարկում ենք Նախագծի վերաբերելի դրույթներում «տեղեկատվություն» բառը փոխարինել «տեղեկություններ» բառով՝ համապատասխան հոլովաձևերով:
	Ընդունվել է:

	
	14. Նախագծի 12-րդ հոդվածի 11-րդ մասը սահմանում է, որ տեղեկատվական շտեմարանի գործունեությունը հիմնվում է, ի թիվս այլնի, նաև տեղեկատվության գաղտնիության սկզբունքի վրա (որպես գնահատման համակարգի սկզբունք՝ անձնական տվյալների գաղտնիության մասին նշվում է նաև Նախագծի 4-րդ հոդվածում): Վերոնշյալի համատեքստում պարզ չէ, թե Նախագծով տեղեկատվության գաղտնիության սկզբունք սահմանելով՝ ի վերջո, արդյոք Նախագիծը նպատակ ունի գաղտնիքի կարգավիճակ տալ այդ տեղեկությանը (ներառյալ՝ անձնական տվյալներին), և եթե այո, ապա պարզ չէ, թե շտեմարանում պահվող տեղեկություններն ի՞նչ գաղտնիք են:
	Ընդունվել է: Խմբագրվել է:

	
	15. Նախագծի 6-րդ հոդվածի 1-ին մասում նշվում է, որ «1. Անձի ֆունկցիոնալության գնահատման ոլորտում Հայաստանի Հանրապետության կառավարության լիազորած պետական կառավարման մարմինը օրենսդրությամբ սահմանված կարգով՝ (...) 9) տեղեկատվական շտեմարանում առկա տվյալների վերլուծության հիման վրա, իր պաշտոնական կայքում պարբերաբար հրապարակում է վիճակագրական տեղեկություններ՝ հաշվի առնելով «Անձնական տվյալների պաշտպանության մասին» Հայաստանի Հանրապետության օրենքի և սույն օրենքի պահանջները.»:
      Այս համատեքստում պետք է նշել, որ «Անձնական տվյալների պաշտպանության մասին» ՀՀ օրենքը (այսուհետ՝ Օրենք) չի սահմանում տեղեկությունների, այդ թվում՝ անձնական տվյալների հրապարակումը կամ փոխանցումը, չի սահմանում պետական մարմնի կողմից անձնական տվյալներ տրամադրելու կամ դրանց տրամադումը մերժելու կարգը և պայմանները, անձնական տվյալներ հրապարակելու ձևաչափերը եւ այլն:
       Ուստի, Նախագծի վերոնշյալ դրույթում հղումը «Անձնական տվյալների պաշտպանության մասին» ՀՀ օրենքին, ըստ էության, պիտանի և անհրաժեշտ չէ: Այդուհանդերձ, նշված դրույթում խոսք է գնում վիճակագրական տվյալլների հրապարակման մասին, ուստի, ենթադրվում է, որ Օրենքի վկայակոչումը նպատակ ունի սահմանել, որ վիճակագրական տեղեկությունների հրապարակման շրջանակում խոսք չի գնում անձնավորված տվյալների մասին: Եթե այդպես է, ապա առաջարկում ենք Նախագծի 6-րդ հոդվածի 1-ին մասի 9-րդ կետը խմբագրել, նշելով, որ ֆունկցիոնալության գնահատման ոլորտում ՀՀ կառավարության լիազորած պետական կառավարման մարմինը օրենսդրությամբ սահմանված կարգով՝ տեղեկատվական շտեմարանում առկա տվյալների վերլուծության հիման վրա, իր պաշտոնական կայքում պարբերաբար հրապարակում է ապանձնավորված վիճակագրական տեղեկություններ (ապանձնավորման հասկացությունն արդեն իսկ սահմանված է Օրենքով):
	Ընդունվել է:

	
	16. Օրենքի 5-րդ հոդվածի համաձայն՝ «1. Տվյալների մշակումը պետք է հետապնդի օրինական նպատակ, դրան հասնելու միջոցները պետք է լինեն պիտանի, անհրաժեշտ և չափավոր: 2. Անձնական տվյալներ մշակողը պարտավոր է անձնական տվյալները մշակել այն նվազագույն քանակով, որն անհրաժեշտ է օրինական նպատակներին հասնելու համար: 3. Արգելվում է այնպիսի անձնական տվյալների մշակումը, որոնք անհրաժեշտ չեն տվյալները մշակելու նպատակի համար կամ անհամատեղելի են դրա հետ: 4. Արգելվում է անձնական տվյալների մշակումը, եթե տվյալները մշակելու նպատակին հնարավոր է հասնել ապանձնավորված կերպով: 5. Անձնական տվյալները պետք է պահպանվեն այնպես, որ բացառվի տվյալների սուբյեկտի հետ դրանց նույնականացումն ավելի երկար ժամկետով, քան անհրաժեշտ է դրանց նախօրոք որոշված նպատակներին հասնելու համար:»:
       Նախագծի 12-րդ հոդվածի 7-րդ մասում սահմանվել է այն անձնական տվյալների ցանկը, որոնք կարող են ներառվել տեղեկատվական շտեմարանում: Այդուհանդերձ,  միանշանակ չէ, որ անձնական տվյալների ցանկն ընտրվել է համաչափության սկզբունքի պահպանմամբ այն նվազագույն քանակով, որն անհրաժեշտ է սահմանված նպատակին հասնելու համար (օրինակ, ազգությունը շտեմարանում ներառելու պայմանը):
       Ուստի, առաջարկում ենք տեղեկատվական շտեմարանում ներառվող անձնական տվյալների ցանկը վերանայել անձնական տվյալների մշակման համաչափության սկզբունքը հաշվի առնելով կամ առնվազն (եթե համաչափության սկզբունքն արդեն հաշվի է առնվել) անհրաժեշտ է հիմնավորել տեղեկատվական շտեմարանում նեռարվող անձնական տվյալների ցանկը:
	Ընդունվել է ի գիտություն: Անձի ֆունկցիոնալության գնահատման գործընթացի կարևորագույն բաղադրիչներից մեկը անձի համար ծառայությունների որոշարկումն է, որի ժամանակ հաշվի են առնվում առողջական խնդիրները, անձի կարողությունները, միջավայրային և անձնական գործոնները: Ըստ ԱՀԿ ՖՄԴ-ի, ի թիվս այլոց, անձնական  գործոն է համարվում նաև ազգությունը, որը պետք է հաշվի առնել ծառայություններ առաջարկելիս՝ ազգային ինքնության առանձնահատկությունները հարգելու նկատառումով: 

	
	17. Նախագծի 8-րդ հոդվածի 3-րդ մասի 5-րդ կետը սահմանում է ֆունկցիոնալությունը գնահատող հանձնաժողովի իրավունքը՝ անձի ֆունկցիոնալության գնահատման ոլորտում որոշումների կայացման համար անհրաժեշտ տեղեկություններ ստանալու նպատակով հարցումներ կատարելու տարբեր մարմիններ և կազմակերպություններ՝ անկախ դրանց կազմակերպական-իրավական ձևից: Ընդ որում՝ նույն մասի 10-րդ կետը սահմանում է ֆունկցիոնալությունը գնահատող հանձնաժողովի իրավունքը գերատեսչություններից ստանալու անձի ֆունկցիոնալության գնահատման ոլորտում որոշումների կայացման համար անհրաժեշտ տեղեկություններ, այդ թվում՝ անձնական տվյալներ:
      Այս համատեքստում պետք է հաշվի առնել, որ մի կողմից ֆունկցիոնալությունը գնահատող հանձնաժողովի այս իրավունքի շրջանակներում ենթադրվում է տարբեր մարմինների և կազմակերպությունների կողմից հարցմանն ի պատասխան նաև անձնական տվյալների տրամադրում (փոխանցում) ֆունկցիոնալության գնահատման կենտրոնին, մյուս կողմից՝ անձնական տվյալների մշակումը, այդ թվում՝ փոխանցումը, անձի համաձայնության բացակայության դեպքում պետք է ուղղակիորեն նախատեսված լինի օրենքով:
      Արդյունքում, եթե Նախագծի 8-րդ հոդվածի 3-րդ մասի 5-րդ կետի շրջանակներում նախատեսվում է նաև անձնական տվյալների ստացում, ապա 10-րդ կետի նմանությամբ այստեղ նույնպես անհրաժեշտ է ուղղակիորեն նշել անձնական տվյալներ ստանալու մասին: Բացի այդ, նախատեսված չեն հանձնաժողովի հարցման բովանդակությունը և հարցմանը պատասխանելու ժամկետները:
	Ընդունվել է:

	e-draft
	Ամփոփաթերթը կցվում է։
	

	Վարչապետի աշխատակազմի սոցիալական հարցերի վարչություն
	1. Ֆունկցիոնալության գնահատման առաջարկվող գաղափարախոսությանը և մոդելին համաձայն լինելով հանդերձ՝ կարծում ենք, որ առավել նպատակահարմար լուծում կարող է դիտվել սույն նախագծի միավորումը «Հաշմանդամություն ունեցող անձանց իրավունքների մասին» ՀՀ օրենքի նախագծի հետ, ինչը հնարավորություն կտա ունենալ ոլորտը նորովի կարգավորող առավել ընդգրկուն, համապարփակ և ամբողջական օրենք: Հակառակ պարագայում չի հաջողվի խուսափել երկու առանձին նախագծերում կիրառվող իրավակարգավորումների և հասկացությունների անհարկի կրկնություններից և հղումներից:
	Չի ընդունվել։ «Հաշմանդամություն ունեցող անձանց իրավունքների մասին» և «Անձի ֆունկցիոնալության գնահատման մասին» ՀՀ օրենքների նախագծերը հնարավոր չէ համատեղել մի քանի պատճառով։ Հիմնական պատճառն այն է, որ «Հաշմանդամություն ունեցող անձանց իրավունքների մասին» ՀՀ օրենքի նախագիծը, ինչպես ընդունված է միջազգային իրավունքում, բնույթով հակախտրականության օրենք է, նպատակ ունի կանխելու, վերացնելու հաշմանդամության հիմքով խտրականությունը և պաշտպանելու դրանից բոլոր մարդկանց՝ անկախ նրանց ֆունկցիանալության գնահատման արդյունքների, այն է՝ անկախ նրանց հաշմանդամության սահմանման փաստից։ Իսկ «Անձի ֆունկցիոնալության գնահատման մասին» ՀՀ օրենքը կարգավորում է ոչ թե իրավունքին առնչվող հարցեր, այլ ծառայություններին, ինչպես նաև թիրախային խումբը կարող է տարբեր լինել։ «Հաշմանդամություն ունեցող անձանց իրավունքների մասին» ՀՀ օրենքի նախագծում հաշմանդամության սահմանումը գրված և նախագծի բովանդակությունը կառուցված է այնպես, որ կարգավորումները տարածվեն մարդկանց վրա՝ անկախ նրանց անցյալում ունեցած, այժմ առկա, ապագայում հնարավոր կամ ենթադրյալ հաշմանդամությունից, ինչպես նաև նրանց, որոնք կարող են ասոցացվել հաշմանդամություն ունեցող անձանց հետ։ Այսինքն՝ խտրականությունից պաշտպանության իրավունքը չի կարող որևէ կերպ պայմանավորված լինել անձի փաստագրված կարգավիճակով, ինչը անհնար կլինի օրենքների նախագծերը միավորելու դեպքում։ Խտրականությունից պաշտպանվելու իրավունքի տեսանկյունից, երբ անձը դիմում է իրավական պաշտպանության, չպետք է ծանրաբեռնվի ապացուցելով, որ ինքը «բավարար հաշմանդամ» է իրավունքի պաշտպանության մեխանիզմից օգտվելու համար։ Օրինակ՝ եթե Դաունի համախտանիշ ունեցող անձը, որի նկատմամբ պետական որևէ կառույցի կողմից հաշմանդամություն չի սահմանվել, ենթարկվի իր հաշմանդամության հիմքով խտրականության, նա կկարողանա հղում անելով «Հաշմանդամություն ունեցող անձանց իրավուքների մասին» ՀՀ օրենքը՝ դիմել դատարան։ Ինչը գործնականում անհնար կլինի, եթե երկու օրենքները փոխկապակցվեն։ Փոխկապակցումը հնարավոր է միայն երկու սահմանում ունենալու պարագայում, ինչը ցանկալի չէ։ Մասնավորապես, եթե «Հաշմանդամություն ունեցող անձանց իրավուքների մասին» ՀՀ օրենքի նախագծում կիրառվի «հաշմանդամություն ունեցող անձ» եզրը, իսկ «Անձի ֆունկցիոնալության գնահատման մասին» ՀՀ օրենքի նախագծում՝ «ֆունկցիոնալության X աստիճանի սահմանափակում ունեցող անձ» եզրը։ Տվյալ դեպքում հնարավոր կլինի խուսափել տարընթերցումներից, չի խաթարվի երկու օրենքների բովանդակությունը և կառուցվածքը։ Ուստի, գտնում ենք, որ երկու առանձին նագախծով կարգավորումը նպատակահարմար է, բխում է «Հաշմանդամություն ունեցող անձանց իրավունքների մասին կոնվենցիայի» 5-րդ հոդվածից և դրա մասին Հաշմանդամություն ունեցող անձանց իրավունքների հարցերով ՄԱԿ-ի կոմիտեի ընդհանուր մեկնաբանություն ՝ 6-ից։

	
	2. Նախագծի 2-րդ հոդվածի 2-րդ մասում  առաջարկվում է սահմանել ՀՀ-ում բնակվելու պայման՝  բնակության իրավունք կամ կացության կարգավիճակ ունեցող օտարերկրացիների համար, մինչդեռ, քաղաքացիություն չունեցող և փախuտականի կարգավիճակ ունեցող անձանց դեպքում նման պահանջ առկա չէ:
	Ընդունվել է:

	
	3. Նախագծի 3-րդ հոդվածի 1-ին մասի 5-րդ կետում սահմանվում է անհատական ծրագրի հասկացությունը, այն է՝ անձի ֆունկցիոնալության գնահատման արդյունքում մշակված փաստաթուղթ, որը ներառում է գնահատվող անձի սոցիալական ներառմանն ուղղված միջոցառումներն ու ծրագրերը: Նախագծում անհրաժեշտ է հստակեցնել, թե որ դեպքերում են կազմվելու սոցիալական ներառման ուղղված միջոցառումները և ծրագրերը: Հակառակ դեպքում բոլոր  դիմողների համար կազմվելու է անհատական ծրագիր՝  անկախ սահմանափակման աստիճան ունենալուց: 
	Չի ընդունվել: Նախագծի 7-րդ հոդվածի 1-ին մասի համաձայն անձի ֆունկցիոնալությունը գնահատելու արդյունքում անձը ճանաչվում է հաշմանդամություն ունեցող անձ (երեխա) կամ չի ճանաչվում, որոշվում է նրա ֆունկցիոնալության սահմանափակման աստիճանը՝ թեթև, միջին, ծանր, խորը, մշակվում է ծառայությունների անհատական ծրագիրը: Դրույթից հետևում է, որ ծառայությունների անհատական ծրագիրը մշակվելու է յուրաքանչյուր գնահատման ժամանակ՝ անկախ առաջին անգամ է գնահատվում, թե կրկնակի: Նման մոտեցման նպատակն այն է, որ միջամտությունները կատարվեն հնարավորինս վաղ փուլում, անկախ ֆունկցիոնալության սահմանափակման աստիճանից, ինչը կկանխի անձի մոտ խնդիրների բարդացումը:

	
	4. Նախագծի 3-րդ հոդվածի 1-ին մասի 6-րդ կետն անհրաժեշտ է նախատեսել նույն հոդվածի 1-ին մասի 3-րդ կետից հետո:
	Ընդունվել է:

	
	5. Նպատակահարմար է նախագծի 5-րդ հոդվածով ՀՀ կառավարությանը վերապահվող լիազորությունները հնարավորինս կրճատել և համապատասխան լիազորությունները նախատեսել լիազոր մարմնի համար՝ 6-րդ հոդվածում:  
	Ընդունվել է: Նախագծի 5-րդ հոդվածից հանվել են 1-ին մասի 6-րդ, 7-րդ և 9-րդ կետերը:

	
	6. Նախագծի 6-րդ հոդվածի վերնագիրն անհրաժեշտ է շարադրել 5-րդ հոդվածի վերնագրի շարադասությամբ:
	Ընդունվել է:

	
	7. Նախագծի 8-րդ հոդվածի 2-րդ մասի 5-րդ կետում  «անկախ դրանց կազմակերպական-իրավական ձևից» բառերն ավելորդ են: 
	Ընդունվել է:

	
	8. Առաջարկում ենք նախագծի 9-րդ հոդվածի 2-րդ մասը  դարձնել նույն հոդվածի 
1-ին մաս, որից հետո 2-րդ մասով թվարկել հաշմանդամության հնարավոր պատճառները:
	Ընդունվել է:

	
	9. Նախագծի 10-րդ հոդվածում կարելի է  ներառել առաջարկվող մոտեցման հիմնական դրույթները, իսկ մանրամասնումը նախատեսել սույն նախագծի  5-րդ հոդվածի 1-ին մասի 4-րդ կետով նախատեսվող՝ ՀՀ կառավարության կողմից հաստատվելիք ծառայությունների անհատական ծրագրերը կազմելու և իրականացնելու կարգում:
	Չի ընդունվել: Նշված հոդվածում նշված են հիմնական և ընդհանուր պահանջներ,  5-րդ հոդվածի 1-ին մասի 4-րդ կետով նախատեսվող՝ ՀՀ կառավարության կողմից հաստատվելիք ծառայությունների անհատական ծրագրերը կազմելու և իրականացնելու կարգում կսահմանվեն ընթացակարգային հարաբերություններին առնչվող դրույթներ: 

	ՀՀ վարչապետի աշխատակազմի իրավաբանական վարչություն
	1. Նախագծի 2-րդ հոդվածի 2-րդ մասով՝ օրենքի գործողության տարածումը (…) Հայաստանի Հանրապետությունում բնակության իրավունք կամ կացության կարգավիճակ ունեցող և բնակվող օտարերկրացի և քաղաքացիություն չունեցող, փախuտականի կարգավիճակ ունեցող անձանց վրա պայմանավորում է ՀՀ վավերացրած միջազգային պայմանագրերով, ՀՀ օրենքներով և այլ իրավական ակտերով, այն դեպքում, երբ օրենքի կարգավորման առարկայի շրջանակը պետք է լինի հստակ:
	Ընդունվել է:

	
	2. Նախագծի 8-րդ հոդվածի 4-րդ մասով հիշատակվում է գնահատող հանձնաժողովների կողմից որոշումներ և եզրակացություններ ընդունելու մասին, սակայն նախագծում չի մանրամասնեցվում, թե որ դեպքերում է գնահատող հանձնաժողովը եզրակացություն ընդունելու և ինչ ընթացակարգով: 
	Ընդունվել է: Նախագծի 7-րդ հոդվածը լրացվել է նոր՝ 5-րդ մասով, համաձայն որի անձի ֆունկցիոնալության գնահատման արդյունքում գնահատող հանձնաժողովն ընդունում է որոշում:

	ՀՀ վարչապետի աշխատակազմի տեսչական մարմինների աշխատանքների համակարգման գրասենյակ
	1. Առաջարկվում է «ֆունկցիոնալություն» եզրույթը փոխարինել «ընդհանուր աշխատունակություն» եզրությով՝ հաշվի առնելով, որ գործող օրենսդրության մեջ և առաջարկվող նախագծում առկա են «մասնագիտական աշխատունակություն» և «ժամանակավոր աշխատունակություն» եզրույթները, որի պարագայում «ֆունկցիոնալության» իմաստն առավել ըմբռնելի կլինի, կամ՝ հասկացությունների հոդվածում բացահայտել «ֆունկցիոնալություն» եզրույթը։

	Չի ընդունվել: Նախագծով նախատեսվում է ներդնել անձի ֆունկցիոնալության գնահատման համակարգ, որը ենթադրում է անձի խնդիրների համապարփակ գնահատում՝ առողջական խնդիրների, անձի կարողության և կատարողականության, միջավայրային գործոնների ազդեցության համատեքստում: Գնահատման արդյունքները հիմք կհանդիսանան ծառայությունների անհատական ծրագրի մշակման համար՝ յուրաքանչյուր անձի գնահատված կարիքներին համարժեք:  Նախագծով նախատեսվում է գնահատման հիմքում դնել ԱՀԿ ՖՄԴ սկզբունքներն ու գաղափարախոսությունը: Վերջինս հաշվի է առնում հաշմանդամության սոցիալական ասպեկտները: Ինչպես նաև, ՖՄԴ-ն թույլ է տալիս հաշվի առնել միջավայրային գործոնները անձի գործունեության (կենսագործունեության) վրա: Կենսագործունեությունը ներառում է մի շարք բաղադրիչներ, ինչպիսիք  են սովորելու, հաղորդակցվելու, աշխատանք կատարելու, ինքնասապասարկելու և այլ կարողություններ: Հետևաբար գնահատման հիմքում դնել միայն անձի աշխատունակությունը, սահմանափակում է գնահատման, հետևաբար նաև ծառայությունների տրամադրման շրջանակը: 
«ֆունկցիոնալություն» եզրույթն առանձին սահմանելու կարիք չկա, քանի որ նախագծի 3-րդ հոդվածի 1-ին մասի 3-րդ կետում սահմանված է «անձի ֆունկցիոնալության գնահատում» եզրույթը, իսկ 5-րդ կետում՝ «անձի ֆունկցիոնալության սահմանափակում» եզրույթը: 

	
	2. Նախագծի 5-րդ հոդվածի 1-ին մասի 9-րդ կետը նախատեսում է, որ Կառավարությունը սահմանում է անձի ֆունկցիոնալության գնահատման ոլորտում ընդունվող որոշումների, կազմվող եզրակացությունների և ծառայությունների անհատական ծրագրերի մշակման ու կազմման նկատմամբ վերահսկողության իրականացման կարգը և մեխանիզմները, ինչը անորոշ ձևակերպում է, քանի որ գործող իրավակարգավորումների համաձայն՝ պետական վերահսկողություն իրականացվում է նորմատիվ իրավական ակտերով սահմանված պահանջների պահպանման նկատմամբ, այլ ոչ ոլորտում կայացված որոշումների (ենթադրվում է՝ անհատական բնույթի) կամ ծրագրերի մշակման և կազմման նկատմամբ։ Բացի այդ, վերահսկողության ձևերը և մեխանիզմները սահմանվում են օրենքով։
	Ընդունվել է: Կետը հանվել է:

	
	3. Նախագծի հիմնավորումից բխում է, որ անձի ֆունկցիոնալության գնահատումը փոխարինելու է ներկայիս գործող բժշկասոցիալական փորձաքննությանը։ Հաշվի առնելով, որ Վարչական իրավախախտումների վերաբերյալ օրենսգրքի 47.1 հոդվածի 1-ին մասը նախատեսում է պատասխանատվություն բժշկական փորձաքննության իրականացման կարգը խախտելու համար, որի վերբերյալ գործերը քննում և վարչական տույժ է նշանակում Առողջապահական և աշխատանքի տեսչական մարմինը, գտնում ենք, որ անձի ֆունկցիոնալության գնահատման գործընթացի նկատմամբ ևս առողջապահության ոլորտում լիազոր տեսչական մարմինը պետք է իրականացնի վերահսկողություն։
	Ընդունվել է: «Վարչական իրավախախտումների վերաբերյալ Հայաստանի Հանրապետության օրենսգրքում լրացումներ կատարելու մասին» օրենքի նախագծում նախատեսվել են համապատասխան դրույթներ:


	
	4. Առաջարկվում է հստակեցնել Նախագծի 8-րդ հոդվածի 3-րդ մասով նախատեսված գնահատող հանձնաժողովի լիազորությունները (8-րդ կետում՝ «թույլատրում են երկարաձգել» բառերը փոխարինել «երկարաձգում են» կամ «որոշում են կայացնում երկարաձգելու վերաբերյալ» բառերով, հանել 10-րդ կետը)
	Ընդունվել է:

	
	5. Առաջարկվում է հստակեցնել Նախագծի 8-րդ հոդվածի 4-րդ մասում հանձնաժողովների ընդունած որոշումները և եզրակացությունները ինչ շրջանակներում (համատեքստում) է պարտադիր պետական և տեղական ինքնակառավարման մարմինների համար։
	Նախագծի 8-րդ հոդվածի 4-րդ մասը հանվել է:

	
	6. Նախագծի 11-րդ հոդվածի 2-րդ մասը սահմանում է, որ անձի ֆունկցիոնալության գնահատման ոլորտում ընդունվող որոշումների, կազմվող եզրակացությունների և ծառայությունների անհատական ծրագրերի կազմման նկատմամբ վերահսկողությունն իրականացնում է լիազորած մարմինը: Հստակ չէ, թե լիազոր մարմինը վերահսկողություն է իրականացնելու նշված որոշումների օրինականությա՞ն թե կատարմա՞ն նկատմամբ։ Գտնում ենք, որ լիազոր մարմինը (Աշխատանքի և սոցիալական հարցերի նախարարությունը) պետք է լինի գնահատող հանձնաժողովների վերադաս մարմինը (այլ ոչ վերահսկողություն իրականացնող), որի պարագայում լիազոր մարմինն իրավասու կլինի համապատասխան ընթացակարգերի արդյունքում (անձի դիմումի հիման վրա կամ սեփական նախաձեռնությամբ) վերանայել գնահատող հանձնաժողովի կայացրած որոշումները, եզրակացությունները և անհատական ծրագրերը՝ փոփոխելով կամ վերացնելով համապատասխան վարչական ակտերը։ 
	Ընդունվել է: Մասը հանվել է:

	ՀՀ վարչապետի աշխատակազմի 
կարգավորման ազդեցության գնահատման վարչություն 

	Ներկայացված նախագծերը, հատկապես՝ «Հաշմանդամություն ունեցող անձանց իրավունքների մասին» և «Անձի ֆունկցիոնալության գնահատման մասին» ՀՀ օրենքների նախագծերի մասով՝ ըստ այդ նախագծերի փաթեթներին կից տեղեկանքների՝ ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի էական ավելացում  կամ նվազեցում չի սպասվում, անհրաժեշտ փոփոխությունները յուրաքանչյուր տարի կնախատեսվեն պետական բյուջեի հայտերում և կիրականացվեն պետական բյուջեի կամ օրենքով չարգելված այլ ֆինանսական միջոցների հաշվին:
Կարգավորման ազդեցության գնահատման տեսանկյունից նպատակահարմար է կատարել ծախսերի և օգուտների նախնական հաշվարկ, ինչը կներառեր ոչ միայն պետական հատվածի, այլ նաև մասնավոր հատվածի վրա հնարավոր ազդեցությունները։ Նոր առաջարկվող կարագավորումները, որոնք արմատապես փոխելու են հաշմանդամության գործող մոդելը և ապահովելու են ֆունկցիոնալության գնահատման նոր մոդելի անցումը, առաջացնելու է բազմաթիվ և բազմաշերտ ֆինանսական և վարչական ազդեցություններ (անձի ֆունկցիոնալությունը գնահատող մասնագետների ռեեստր, գնահատող հանձնաժողովներ, կադրերի վերապատրաստում, տվյալների բազա, հաշմանդամության իրավունքներով և սոցիալական հարցերով զբաղվող  ազգային և մատչելիության հանձնաժողովներ, խելամիտ հարմարեցման սխեմաներ, խախտումների դեպքում՝ կազմակերպությունների վրա դրվող տույժեր և տուգանքներ)։ Ուստի, անհրաժեշտ ենք համարում առաջարկվող  օրենսդրական կարգավորումների՝ փաստերով և ծախս-օգուտ հաշվարկներով հիմնավորումներ, որոնց միջոցով հնարավոր կլիներ պարզել և գնահատել առաջարկվող կարգավորման ազդեցության շրջանակները և մասշտաբները և, հետևաբար, դրանց արդյունավետության հարցը։ Դրանք պետք է դիտարկել հետևյալ մակարդակներում․
1. Պետական մակարդակում՝ օրենսդրական կարգավորմամբ պայմանավորված պետական և տեղական ինքնակառավարման մարմնի բյուջեում առաջացող վարչական և գործառնական ծախսերը։
2. Տնտեսվարող սուբյեկտների մակարդակում՝ օրենսդրական կարգավորմամբ պայմանավորված ծախսերը, այդ թվում նաև կապիտալ ծախսը։Միևնույն ժամանակ առաջարկում ենք նշված նախագծերի փաթեթի վերաբերյալ ստանալ նաև գործարարների և գործատուների շահերը ներկայացնող կազմակերպությունների կարծիքը։
	Նախագիծը 03.08.2020 թ. N ԶԲ/ԱԿ-2-1/48432-2020 գրությամբ ուղարկվել է էկոնոմիկայի նախարարություն, որի 30.10.202 թ. N 01/14749-2020 գրության համաձայն օրենքների նախագծերն ուղարկվել են գործարարների և գործատուների շահերը ներկայացնող կազմակերպություններին և վերջիններիս պատասխաններն ստանալուց հետո դրանք կներկայացվեն ՀՀ աշխատանքի և սոցիալական հարցերի նախարարություն: Մինչ այսօր պատասխանները չենք ստացել:





